Pashkët dhe 1 Maji, dy kremtime në një ditë
Edhe pse këto dy ditë kanë në themel të tyre dhunën njerëzore, ato përcjellin mesazhe krejt të ndryshme. 

Pashka është ditë e adhurimit të veprës së profetit që u sakrifikua duke u kryqëzuar në emër të njerëzimit, është dita e ringjalljes; 1 Maji është dita e shprehjes së revoltës ndaj dhunës në emër të ditëve më të mira.

Nëse në ditën e pashkëve të krishterët tubohen në faltore për të përcjellë me dhimbje ngjarjen e të Premtes së Zezë, kur Pont Pilati urdhëron kryqëzimin e Krishtit, dhe për të lajmëruar ditën e diel me ngazëllim  ringjalljen,  e shpëtimit  të tij nga Zoti; ditën e 1 Majit njerëzit duhet të tubohen nëpër rrugë në protesta ndaj padrejtësive që u bën një pushtet i dhunshëm. 

Por te ne dita e 1 Majit e ka ndryshuar me kohë pamjen. Ajo u  kthye në  ditë të triumfit të diktaturës së kuqe, në emër të klasës punëtore, kundër kësaj klase. Edhe pas përmbysjes së kësaj diktature, mbeti ditë e gëzimit të punëtorëve dhe jo e protestës së tyre. Se punëtorët  në diktaturë kishin të drejtë të dukeshin të qeshur dhe të gëzuar, të duartrokisnin sa t’u dhimbnin shuplakat për “fitoret e mëdha” dhe s’kishin asnjë të drejtë të kërkonin pak më shumë bukë, pak më shumë qumësht, pak më shumë djathë, mishë e gjalpë, pak më shumë… jetë. Nëse ndokush e shkonte nëpër mend protestën, atë e priste Burreli, Spaçi, plumbi.  

Edhe në vitet e demokracisë kjo festë e ruajti dhe po e ruan këtë pamje. Kjo e vërtetë bëhet e dukshme në thirrjen e shpalosur kudo nëpër banderola: “Rroftë 1 Maji!”

Meqë të dyja këto kremtime këtë vit  ranë në të njëjtën ditë, qytetarët dhe pushtetarët  kanë mbetur  të ndarë. 

Shumica e tyre parapëlqejnë kremtimin e adhurimit të Profetit. Por duhet thënë se ka edhe nga  ata që, fal ditëve të pushimit, synojnë të dëfrehen larg qytetit,  nga të mundin e ku të mundin.

 Pushtetarët  kërkojnë festën  e heshtjes së qytetarëve ndaj padrejtësive që u bien çdo ditë mbi shpinë. Këta ndjekin politikën e dehjes së popullit. Vetën duke qenë në delirin e një dehjeje të plotë, ai s’do të kujtohet për ujin e ndotur, për taksat e rritura, për prostitucionin, për kontrabandën… e për sa e sa halle të tjera.

 Prandaj, na mbetet vetëm urimi: gëzuar dita e ringjalljes së shpresave!









Agim Mehqemeja

Partia Demokratike shpall kandidaturat për deputetë në Berat
Ditën e shtunë, më 30 prill 2005, në aktivin e PD-së  Berat nënkryetari i Partisë Demokratike  z. Bamir Topi prezantoi kandidatët e rrethit:


Mehmet Xheka, zona 74, 


Dritan Haznedari, zona 75,


Leonard Kumaraku, zona 76, 


Muharrem Çobo, zona 77.


PDSH- ja konfirmon mendimin e strukturave të degës së PD-së për të  katër kandidaturat e përzgjedhura prej saj.
Kastriot Dervishi, 

sekretar për marrëdhëniet me publikun, 

dega PD Berat

U mblodh këshilli bashkiak

U zhvillua  më datën 29 prill 2005 mbledhja e radhës e këshillit bashkiak. Në këtë mbledhje u diskutua  mbi ecurinë e procesit të përgatitjes së listave paraprake të zgjedhësve, informacion i kërkuar nga këshilltarët e PD-së. Si pika të tjera u diskutuan: rehabilitimi i parkut me pisha dhe i infrastrukturës në hyrje të qytetit, kontrolli i shërbimit të pastrimit të qytetit nga frima sipërmarrëse “ Krenar Merko”, shërbimi dhe mirëmbajtja e varrezave publike dhe varrezave të dëshmorëve si dhe dekorit të qytetit nga firma sipërmarrëse “Soliar” dhe projektvendimi mbi pjesëmarrjen e shtetit  në përballimin e dëmeve në raste fatkeqësish. U miratuan  ndihma ekonomike për muajin mars 2004 si dhe dhënia e titullit “Nderi i Artit” zotit Ferbend Shehu.

Lajmëtari

Vizitë e paralajmëruar 

e Presidentit në Berat
Ka ditë që qytetarët e  Beratit janë paralajmëruar me banderola të mëdha, të vendosura në gjithë gjatësinë e rrugës kryesore, krahas atyre për urimet për Pashkët dhe ditën e 1 Majit, edhe për vizitën e Presidentit Moisiu, i cili do të gjendet pranë besimtarëve ortodoksë në ceremoninë e Pashkës në kishën e Shën Spiridhonit në lagjen Goricë më 1 maj 2005.
Aleanca Demokratike “var” të pavarurin Pilafi

Nga burime të sigurta mësohet se i pavaruri Avdyl Pilafi ka pranuar kandidaturën për deputet në zonën 74, si përfaqësues i Partisë Aleanca Demokratike me kryetar zotin Neritan Ceka.

Lajmëtari

Besim dhe shpresë

Tubim i LZHK-së në Berat

Ditën e enjte, më 28 prill 2005, në sallën e shfaqjeve të pallatit të kulturës “Margarita Tutulani”, në prani të simpatizantëve,  dega e LZHK-së Berat, organizon një tubim për prezantimin e programit të kësaj lëvizjeje si dhe për të shpallur kandidatët për në zgjedhjet e 3 korrikut.

Në këtë tubim morën pjesë Naltmadhëria e tij Leka I, princi Leka, Ekrem Spahia, kryetar i PLL-së, kryetari i fushatës elektorale të LZHK-së, z. Dashamir Shehi, si dhe kandidatja për deputete Afërdita Numani (Zëre).

Tubimi u hap me Himnin  e Flamurit dhe recitimin e poezisë së Pashko Vasës “O moj Shqipni, e mjera Shqipni”. 

Më pas e mori fjalën kryetari i degës së LZHK-së për Beratin, z. Halit Bushi. 

Në këtë tubim përshëndetën kryetari i degës së Ballit Kombëtar Hiqmet Lapardhaja, në emër të sindikatave të pavaruara Përparim Çuedari, në emër të degës së shoqatës “Çamëria”  Namik Selmani, në emër të degës së ish-të pëndjekurve politikë Murat Protoduari. ..

E morën fjalën gjithashtu edhe kryateri i PLL-së z. Ekrem Spahia dhe kryetari i fushatës elektorale z. Dashamir Shehi, të cilët shpalosën progmanin e LZHK-së, mbi të cilin do të ndërtohej një Shqipëri e ngritur mbi shtetin ligjor.

Në fund e mori fjalën Naltmadhëria e tij Leka I, i cili, pasi përshëndeti qytetarët beratas për mikpritjen dhe u uroi besimtarëve orodoksë Pashkët, bëri prezantimin e katër kandidatëve të LZHK-së për Beratin: Afërdita Numani (Zëre), Ndriçim Lakra, Ilirian Peco dhe Halit Bushi.

Në emër të kandidatëve e mori fjalën Afërdita Numani.

Ndërroi jetë zoti Vangjel Zoto

Më 28 prill 2005, shuhet disidenti i orëve të para kundër diktaturës komuniste, intelektuali  i shquar, “profesori”  siç  e thërrisnin nxënësit e të njohurit, zotin Vangjel Zoto.

Ai lindi në vitin 1920 në Paftal të Beratit. Mësimet e para i kreu në Lushnje. Mbaroi  shkollën e mesme të “Harri Fulcit” dhe më pas shkon në Itali për të vazhduar studimet e larta për agronomi, të cilat i mbaroi me rezultate të shkëlqyera. Kthehet në atdhe dhe shërben si agronom dhe mësues  në shkollën e parë pedagogjike të Beratit.  Për mendimet e tij properën-dimore dënohet me vdekje nga rregjimi i Hoxhës. Më vonë i falet jeta dhe dënimi i kthehet me burgim të përjetshëm. Më 1960 lirohet nga burgu dhe internohet familjarisht në Bilçë. Në fermën e Bilçës kreu detyrën e agronomit  derisa doli në pension. Në vitet 90, në moshën 70-vjeçare me ardhjen e demokracisë kthehet në Berat. Në këto vite bashkëpunon me gazetat e djathta “RD”, “Ideja kombëtare”, “55” si dhe me gazetën e pavarur “Lajmëtari i Beratit”. Mbylli sytë duke mbetur përherë armik i paepur kundër mbeturinave të regjimit komunist. Vdekja e tij pikëlloi familjen, të afërmit, shoqatën e të përndjekurve politikë, anëtar i degës së të cilës ishte. Duke i dhënë lamtumirën  i themi: “të qoftë i lehtë dheu i vendlindjes!”

Shoqata e të përndjekurve politikë dega Berat

Rënkon Ura e Goricës
E shtunë. Ditë pazari. Dita e fundit e muajit. Druaj se do të jetë  i shpejtë dhe fundi i Urës së Goricës.  Mbi 15 automjete të tonazheve të ndryshme pushonin mbi urë. Prisnin radhën për t’u ndërruar njëra-me tjetrën. Blloqet e betonit, të vendosura anash saj, si për të ndaluar shkëmbimim e automjeteve, qëndronin si gur varri. Polici me lopatëzën ndaluese e drejtuese, s’dinte nga të shkonte, se s’kishte vend as për të kaluar në këmbë. Ura pritet të rindërtohet, me ç’shohim s’ka për t’u rindërtuar kurrë  por me sa duket ka për t’u ndërtuar nga fillimi. Pushteti vendor duhet të vërë dorë sa pa e marrë ndonjë ditë me vete ndonjë e shtunë si kjo e sotmja.

Qerim Hysenbegasi

Qytetarët kërkojnë praninë e policisë rrugore

Në trafikun e rënduar të qytetit të Beratit, ku ligjin e bëjnë shkelësit e ligjit dhe ku jeta e qytetarëve gjendet në çdo çast e kërcënuar, policinë rrugore nuk e gjen atje ku duhet të jetë.

Qytetarët janë të dëshiruar ta shohin policinë rrugore të pranishme pranë kryqëzimeve kryesore rrugore, ku edhe kanë ndodhur shpesh aksidente të rënda vdekjeprurëse. 

Policia rrugore mungon në kryqëzimin pranë Babë Dudës, pranë kinoklubit, te pazari në lagjen Murat Çelepi, te dy kryqëzimet përballë stadiumit të vjetër, në qendër të qytetit, te Rrapi apo te spitali.

Qytetarit i duhet të qëndrojë minuta të tëra për të kaluar rrugën. Dhe kur të bindet se në të dy krahët nuk ka asnjë automjet, ai duhet të vrapojë, se mund të gjendet i rrezikuar nga gjuajtësit e shpejtësive që mund të gjenden pranë papandehur.

Vetëm zbatimi i ligjit mund të disiplinojë trafikun në qytetin tonë, të frenojë shkelësit e ligjit dhe të shmang aksidentet. Dhe për t’u arritur kjo, duhet të planifikohet me kujdes shpërndarja e policisë rrugore.

*Ditën e mërkurë më 27 prill 2005, në pallatin e Kulturës “Margarita Tutulani”,  u zhvillua Konferenca e dytë e Partisë Demokracia Sociale. Merrte pjesë kryetari i kësaj partie, Paskal Milo, i cili ka përcaktuar emrat e katër kandidatëve që do të kandidojnë në zgjedhjet e korrikut. Gjithashtu merrte pjesë dhe kryetari lokal, z. Lorenc Mata, i cili mbajti dhe raportin në këtë Konferencë. Mata u shpreh se kjo parti ka ngritur strukturat si në qytet dhe në fshat. Milo ndër të tjera tha se  kjo parti ka të veçantë patritoizmin dhe seriozitetin. Kemi krijuar një parti e cila ka dhe do të ketë  një perspektivë  mjaft të mirë  në aspektin  politik shqiptar”.

Kandidaturat ishin: në zonën 74 Ibrahim Cjapi, në zonën 75 Artan Boçi dhe në zonën 77 Zuran Ndreu.Kandidaturat kryesore ishin ndërmjet atij të Lorenc Matës dhe Ibrahim Cjapit. Fitoi me shumicë votash Lorenc Mata. 

*Është folur shumë herë se pisllëku në lagjen “10 Korriku” ka mbuluar gjithçka. As bashkia dhe as  ndërmarrja e ujësjellës-kanalizimeve nuk ka bërë gjë për kanalizimet në këtë lagje. Banorët thonë se po nuk u vu dorë në këtë vend ku mikrobet janë sheshit, vendi mund të kthehet në burim infeksioni dhe sëmundjeje. Nuk ka kohë për pritje.
*U nda nga jeta beratasi 

i nderuar Vangjel Zoto
U nda nga jeta, më 27 prill 2005, në moshën 85-vjeçare,  agronomi i diplomuar në Itali, profesori,  i dënuari politik, i internuari, luftëtari demokrat, bashkëpunëtori i nderuar i shtypit dhe i gazetës “Lajmëtari”, z. Vangjel Zoto.


Në emër të stafit të gazetës i shprehim ngushëllimet gruas dhe dy vajzave të tij.


Sport

U zhvillua ndeshja e javës së 19 në stadiumin e qytetit të Ballshit, “Ballshi”-”Tomori”,  doli me rezultatin 2: 1. 


45 minutat e para skuadra e “Tomorit” luajti mjaft dobët. Krejt e kundërta ndodhi në 45 minutëshin e dytë, i cili jo vetëm ka barazuar por dhe shënoi golin e fitores. Golat u shënuan nga  Karahmani dhe Hoço. Skuadra e “Ballshit”  shënoi me anë të 11-metërshit në minutat e para. Skuadra e “Tomorit” tashmë  ka hedhur një hap të rëndësishëm. Është në vendin e katërt në tabelë, i cili do t’i vlente shumë “Tomorit” në sezonin e ardhshëm.

Bjeri daulles, daullexhi!

Me jemi mësuar ta dëgjojmë daullexhinë vetëm në ditë të shënuara fetare. Por, ja ,që ndodh ta shohim edhe në ditë të tjera.


Për çudinë e të gjithëve, në mëngjesin e së shtunës që sapo lamë pas, ai doli me daullen e tij nga shtëpia, mori te kioska e parë e lagjes një gazetë që kishte një lajm shumë të gëzuar, e vendosi mirë e bukur mbi daulle që të shihej mirë (këtë lajm e kishte mësuar nga televizori në kronikën e përditshme “Shtypi i ditës”), dhe ia thirri këngës duke e shoqëruar me tam-tamet e daulles:


Bjeri daulles, daullexhi,


Bjeri më t’u thaftë dora,


Daullexhi, o plak i ri,


Bjeri, bëja foooorraaa!…

Ishim të ulur  në një nga lokalet buzë rrugës për të pirë kafenë e mëngjesit. Sapo na u afrua daullexhiu,  na shkeli syrin dhe na bëri shenjë të lexonim gazetën.  

“Pensionet dashkan të na i rritin dy herë, më 1 maj dhe 1 qershor!…” 


- Pse po na e përcjell me daulle këtë lajm të ditur dhe të pritur?


- Si nuk u vete mendja pse sot po kërcet daullja ime? Ja, që t’u shkund xhepat juve, pensionistëve, që, nga gëzimi, s’keni për ta kursyer edhe ndonjë lek për mua që po u përcjell me daulle këtë lajm kaq të dëshiruar.

- Para se të largohesh, deshëm të dinim,  pse e mallkon dorën dhe pse e zgjat atë o-në dhe e përfundon po  me një a të zgjatur këngën tënde?


- E këndoj “bjeri më t’u thaftë dora”, se kështu është kënduar fillimisht, më pas u kthye “bjeri më të lumtë dora”. Po vargu nuk mbart mallkim, ai mbart një vlerësim, një lavdërim në shkallën sipërore, siç na e kanë mësuar dikur në shkollë.


- Pse u beson kaq shumë gazetave? Nuk e kupton se ky lajm është një lojë e qeverisë në prag të fushatës, për t’u marrë votat atyre 500 mijë pensionistëve?


- Që kjo është punë fushate, punë fushate është, edhe unë për fushatën time po i bie sot daulles. Është a po s’është ekonomi tregu? Prandaj, para se të ndahemi, se dua të takoj edhe të tjerë, shkundini ca xhepat dhe hidhni ndonjë lek ndihmë për daullen time. 


Si u largua daullexhiu, e vazhduam bisedën për qejfin tonë.


- Kaq budalla të jetë ky popull sa të mos e kuptojë hilenë dhe të bjerë kaq lehtë në grepin e kuar ? Kjo duket ashiqare: pse u dashka të bëhen dy ngritje pensionesh njëri më 1 maj dhe tjetri më 1 qershor, që të na kujtojmë dhuratat e partisë në festën e punëtorëve dhe ato në ditën e fëmijëve, se si fëmijë që jemi mund të gënjehemi kaq kollaj?


- E po kështu e ka politika: dy herë ky popull e hëngri tullumbin, kërkojnë që t’ia futin edhe për të tretën herë.


- Në e ngrënçin këtë herë, mirë t’u bëhet!


- Politikë më të besueshme për pensionet, sipas mendimit tim, e ka PD-ja. Ajo ka deklaruar, dhe kjo është e vërtetë,  se duke u prerë rrugën vjedhjeve dhe duke i derdhur këto të ardhura në arkën e shtetit, pensionet jo vetëm do të rriten, por edhe do të dyfishohen. Populli, në qentë i  mençëm, PD-në duhet të besojë. 


- Këtu më qëndro, se më dole në shteg! Në Durrës, kisha vajtur për probleme tregtie. U gjenda në tavolinë me një nga qeveritarët e Tiranës me origjinë nga ky qytet bregdetar. S’po ia presim veshin, por t’i e merr me mend se për cilin bëhet fjalë. Erdhi muhabeti te Berisha. Ishte edhe atëherë prag fushate. Kryetari i PD-së po demaskonte mbarë e prapë pushtetarët e korruptuar. Hidhet, ky qeveritati durrsak: “S’kemi ç’i bëjmë Berishës, se është tepër i ndershëm. Se po t’i gjenim qoftë dhe një gabim qoftë ky edhe sa një qime, dimë ne si  e bënim atë qime tra. Po ja që s’e kemi këtë mundësi dhe ai na gjen ne bythë zbuluar dhe na rreh prapanicën me purtekat e daulles së këtij daullexhiu.”


Nga larg dëgjohej tam-tamja e daulles. Vazhdonte të jepte sihariqin e rritjes dy herë të  pensioneve në prag të kësaj fushate.


Agim Mehqemeja 

Pesë minutat në këshillin bashkiak

Mbledhja e këshillit bashkiak  e caktuar më datën 29 prill 2005 për në orën 11.00 të paradites, u shty për në orën 12.00. Meqënëse sipas kërkesës së trashëgimtarëve të Dr. Ymer Beratit, në rendin e ditës ishte futur dhe ankesa jonë, m’u desh për solidaritet familjar të asistoj në atë mbledhje. 


I pamësuar me përballje në zyrat e pushtetit me pushtetarë, prania me atë sallë më shkaktoi  shumë tronditje, ishte një stres i vërtetë për mua. Shkak për ankesë u bë akordimi i lejes për ndërtimin e tregut “fruta-perime” në truallin tonë i njohur nga komisioni i kthimit të pronave. Fakti që KRT-ja e bashkisë së Beratit ka miratuar sheshin dhe lejen e ndërtimit, nënkupton se trualli ishte tjetërsuar dhe në trurin tim për gjithë natën përjetova persekutimin 50-vjeçar të familjes sime. Arrita në konkluzionin se lufta e klasave vazhdon me metoda të reja të sofistikuara: “kush e hëngri e hëngri”. Dhe mund të ndodhte vërtet kështu po të mos ishte i mirinformuar djali i vëllait tim, Arensi, avokati që e ndoqi këtë problem dhe bëri ankesën.  


Nga sa mora vesh, vendimi për ndërtimin e tregut ishte marrë nga  KRT-ja sipas një relacioni në të cilën thuhej se trualli nuk ka pronarë. Lidhur me këtë çështje e mori fjalën zoti Ymer Kordha, i cili tha në mënyrë të prerë se në truallin që ndërtohet, nëse ka pronarë, nuk mund të bëhet asnjë ndërtim. Të interesuarit, domethënë ne, do të na vinte përgjigjja zyrtarisht nga bashkia e Beratit. Kjo ishte një përgjigje shpresëdhënëse. Por unë do të doja të dija autorin që hartoi relacionin dhe ia paraqiti këshillit bashkiak, se trualli në fjalë nuk ka “pronarë”. 


Unë shtoj pyetjen: “A do të mbajë qëndrim bashkia ndaj këtij individi?”. Ky person nuk është i denjë të punojë në një institucion si bashkia që për mendimin tim, nëpërmjet këshillit bashkiak, është parlamenti i qytetit tonë. Në qoftë se bashkia kufizohet duke mbyllur një sy, atëherë imazhi i saj ka rënë përtokë, e reputacioni i saj është për t’u mëshiruar. Për hir të së vërtetës ndaj tij duhet të merret një masë se ka mashtruar goxha personalitete të këshillit bashkiak, disa prej të cilëve i njoh personalisht dhe kam respekt, qofshin nga të PS-së dhe të PD-së si dhe të pavarur apo dhe të forcave të tjera politike. Ai duhet dënuar qoftë edhe provizorisht. 


E  theksova këtë fakt se si bir juristi jam edukuar të respektoj ligjin deri në një, por edhe të ndiej neveri e të revoltohem ndaj atyre që zgjedhin si aleat “Maliqin”.


“Dora jonë”, borgjezë të persekutuar politikë të moshës time që ende nuk po arrijnë të shijojnë elementet e demokracisë së ëndërruar, dinë të falin, por nuk mundemi të harrojmë se nuk na lënë plagët e marra gjatë shumë viteve. Ne dimë të respektojmë ligjin, dimë të respektojmë njerëzit me vlerë, se kështu na kanë mësuar prindërit tanë. Të jeni të sigurtë se kështu do të sillemi kur të ndodhë rotacioni. Ne nuk jemi fanatikë në politikë, ne jemi demokratë që sa më shumë e njohim demokracinë, aq më shumë mundohemi ta respektojmë  duke zbatuar në jetën tonë. Jeta është lëvizje, lëvizja është ndryshim dhe ne jemi me kohën që ndryshon, që ndryshon për mirë. 


Në këtë shkrim unë u tregova i çiltër dhe pse jam një individ i zakonshëm pa ndonjë ndikim të veçantë, por si çdo individ që respekton këdo, kërkon edhe të respektojë. Prandaj do t’u lutesha pushtetarëve  për më tepër transparencë, për një transparencë që ta marrin vesh të gjithë.


Ndërkaq do të duhej të “falënderoja” mashtrusin e këshillit bashkiak për nderin që na bëri:


Së pari,  i mbylli rrugën çdo spekullimi të mëvonshëm në disfavorin tonë.


Së dyti, trualli në fjalë është miratuar si shesh për të ndërtuar tregun.


Së treti, nuk do të ketë pengesë që këtë treg ta ndërtojnë vetë pronarët. 


Le të shpresojmë për të mirën e të dy palëve.

Fatmir Berati

Miltjadh Bibo tregon se si filloi të riprodhojë ikonat në Muzeun “Onufri”

“Ikonografia, zanati im. 

Onufri, piktori që ëndërroj”

Jetëshkrimi

Emri :           

Miltjadh Bibo

Datëlindja : 

29.02.1976

Vendlindja : 
Berat

1994

- Mbaron shkollën e mesme artistike “Ajet Xhindole” në Berat, për pikturë

1997

- Emigrant në Greqi ku punon si restaurator ikonash

2000

- Fillon punë si retaurator në Drejtorinë Rajonale të Monumenteve të Kulturës në Berat.

Që nga 2001 merr pjesë në edicionet e konkursit “ Eduard Lear”

2001

- Merr pjesë në “Bienalen e Grafikës Raciborz”, Poloni

2002

– 2003 – Restauron dhe riprodhon ikonat e Muzeut “ Onufri” në Berat
Aktualisht merret me restaurimin e fondit të ikonave të Drejtorisë Rajonale të Monumenteve të Kulturës

Rastësisht babai i tij zbulon se i biri fëmijë kopshti kishte talent për pikturë, dhe që nga ajo ditë ai mbeti  “rob” i ngjyrave dhe viza-timeve. Miltjadh Bibo, tashmë 29 vjecar ka zgjedhur si rrugë të artit të të pikturuarit një fushë krejt ndryshe nga shumë piktorë të tjerë. Ai punon për ripro-dhimin dhe restaurimin e ikonave në Muzeun “ Onufri” në Berat dhe në kishat mesjetare të qytetit të lashtë.  Një zanat mjaft i vështirë, por që piktorit i jep kënaqësi të vecantë. Ka 8 vjet që ushtron rregullisht këtë pro-fesion dhe është bërë mjaft i njohur për shumë vepra që ngja-sojnë me ngjyrat e ndezura të të madhit Onufër, të cilin piktori ende i ri në moshë e ëndërron dhe e da-shuron marrëzisht.

Fillimet
Ndoshta ëndrra e tij do të ishte tretur si shumë ëndrra të tjera, nëse babai i tij, Lili, një ditë prej ditësh nuk do ta kishte zbuluar talentin etij,  pra nuk thuhet kot që rastësia është mbreti i fatit. Miltjadhi thotë se kur ishte në kopësht i pëlqente të imitonte format e sendeve, madje edhe t’i vizatonte. Një ditë përfitova nga mungesa e babait në shtëpi dhe nisa të vizatoja biçikletën e tij. Pasi e mbarova, nga frika se mos më fliste babai e mblodha letrën shuk dhe e hodha në koshin e plehrave. Pikërisht, këtu, babai gjen vizatimin dhe i habitur pyet motrën : Kush e ka pikturuar kaq bukur bicikletën ? Miltua – i thotë motra, dhe kaq mjaftoi që unë të “legalizohesha” si njeri i privilegjuar. Ai kujton se si u regjistrua në rrethin e vizatimit në Shtëpinë e Pionierit dhe ndihmesën që i ka dhënë këtu piktori Nexhmedin Musaj. Ai që ka bërë gjithçka për të ushtruar talentin, mbetet babai i tij. Është meritë e tij, - tregon Miltua, - që më nxori nga bota e mbyllur e meditimit abstrakt”. Fillimisht ai më njohu me piktorët e qytetit Bardh Buza e Yzedin Shelegu, të cilët thuajse kanë qënë mësuesit e mi privatë. Unë ndoshta kam qënë fëmija i parë në atë kohë që vizatoja me ngjyra (tempera) të cilat gjendeshin vetëm me shoqëri. Më vonë do të kuptoja se e kisha nisur vizatimin si një lodër e se kisha hyrë në një rrugë tepër të vështirë….

Ikonografia, 

zanati im

Për të ardhur deri këtu atij i është dashur të kalojë shumë prova të vështira, të cilat ai ka dëshirë ti quajë sakrifica në emër të pasionit. “Në klasën e 6 – kam pikturuar peisazhet e para me pamje nga Mangalemi, lagja më e bukur e Beratit. Më pas kur isha në klasën e VIII – të në shkollën 8 vjecare “ 1 Maji” u bëra me krahë kur me vizatimet e mia u hap një ekspozitë vetiake.” Që nga ky moment ai do të mendonte vetëm për pikturën, ndaj në vitin 1990 nisi shkollën e mesme artistike, dega pikturë në Berat, ku për 4 vjet pati fatin të punonte me piktorin e talentuar Agron Polovina. Por ajo që do të shënonte kthesë në jetën artistike të Miltos, do të ishte periudha 1997 – 2000 kur ai emigroi në shtetin helen. Nuk punoi si shumë të tjerë në punë të rëndomta krahu, por kërkoi zanatin e tij. U punësua në magazinat greke si  piktor – ikonograf, ëndrra e tij e hershme. “Bëja ikona, të cilat ja shisja pronarit. Kuptohet që unë i shisja punët shumë lirë (një ikonë deri në 5 mijë dhrami), ndërsa padroni im pasurohej nga zanati im. Për tre vjet bëra të njëjtën punë dhe të them të drejtën kam përfituar më shumë se mund të mësoja në ndonjë universitet, të cilin për fatin tim të keq nuk e mbarova dot.” 

8 vjet i dashuruar me ikonat

3 Vjetët e punës në Greqi, të cilat ai i quan “ Universitet”, do të pasohen me 5 vjet rresht punë në ikonografi, por këtë herë në shërbim të qytetit të tij. Që prej vitit 2000 ai kryen detyrën e riprodhuesit dhe restau-ratorit të ikonave në Muzeun “Onufri” dhe në disa kisha mesjetare të Beratit. Pasionin për ikonografinë, piktori e lidh me origjinën e kësaj fushe, që e ka në Berat dhe me ëndrrën e tij të hershme për të imituar piktorin e madh, Onufrin. Të riprodhosh apo restaurosh një ikonë, sipas Miltos, është tepër e vështirë, pasi duhet të kalohen disa procese që nisin me larjen me alkool  e deri tek  forma origjinale e tyre. Shumë punë të tij janë ekspozuar në Galerinë “Eduard Lear” sa herë që janë hapur ekspozita dhe shumë njerëz i ngatërrojnë punët e tij me ato të Onufrit. Ai është aq i dashuruar pas ikonografisë, saqë janë dhjetra sidi ku ai ruan punët e tij të fotografuara. Ai është ende i ri dhe ka shumë rrugë për të bërë. Sapo ka përfunduar kompletimin e Kishës Franceskiane me 6 ikona të përmasave 1 x 0.8 m dhe ka shumë punë për të përfunduar. Madje, kishat janë një nga synimet e tij të afërta, pasi aty ka shumë nevojë për ndërhyrje e plotësime që janë dëmtuar ose mungojnë. Ndoshta, pas pak kohësh me punët e tij ai do të hap edhe ekspozitën e parë të këtij lloji, që do të jetë edhe “licensimi” i tij në këtë fushë të vështirë. Miltua punon dhe mëndjen e ka tek shkolla që nuk mundi ta fillonte. “Athere kur do të filloja shkollën unë, - thotë ai, duhet të ishe ose i persekutuar, ose të kishe para. Unë konkurova dy herë, e nuk fitova. Kush pagoi hyri në Universitet, kush nuk pagoi si puna ime, vazhdoi “universitetin” grek, - përfundon ligjëratën piktori që kohën e ka gjënë më të shtrënjtë.  

     Rushan Dosti

LZHK, forca më atdhedashëse  e politikës shqiptare

Nga fjala e z. Halit Bushi, 

kryetar 

i degës së LZHK-së Berat

… LZHK është një lëvizje e re politike që udhëhiqet nga NMT Leka I dhe që ka në stafin e vet intelektualë të përkushtuar për atdheun dhe kombin. 

Me programin e saj  kjo lëvizje premton se do t’i përkushtohet rregullimit të raporteve sociale, që i shpreh ideja e liderit të saj për të ndërmarrë reforma superradikale gjer në vendosjen për një farë kohe edhe të ligjit të dënimit me vdekje.


LZHK përfaqëson brumin e pastër shqiptar, me të cilin ne do të mund të gatuajmë bukën tonë të shijshme. Ajo përfaqëson ato forca, të cilat janë për një Shqipëri pa kriminalitet dhe për një shoqëri pa vese.


Kjo është dhe do të mbetet forca më atdhedashëse e politikës shqiptare. 

LZHK premton të mbrojë interesat e atyre njerëzve që me djersën e ballit kanë bërë përpara në punët e tyre,  premton t’i kthejë dinjitetin kombit shqiptar. Ajo do të jetë në mbrojtje të hapur të tribunëve të kombit, të cilët jetën e tyre ia kanë përkushtuar fitores së çështjes shqiptare.


LZHK përfaqëson një lëvizje gjithëpërfshirëse dhe mbarëkombëtare, në të cilën uniteti i kombit gjen shpehjen në unitetin e shtetit dhe ku kujdesi dhe vëmendja për shtetasit do, të ngrihet në nivele të larta…

 


LZHK misionare e forcimit të shtetit etnik shqiptar

Diktatura komuniste 50-vjeçare me parullën e saj internacionaliste “Proletarë të të gjithë vendeve bashkohuni”, e zveniti ndjenjën e nacionalizmit te brezi i ri.


Pasojat e kësaj dukurie po ndihen sidomos sot në marrëdhëniet me fqinjët, të cilët janë të armatosur me ndjenja ultranacionaliste, sa arrijnë deri aty sa edhe qëndrimet fetare i kanë futur në kanale nacionaliste.


Nuk dua t’ju kujtoj historitë e shekullit të shkuar në marrëdhëniet me fqinjin grek, i cili çfarë nuk ka bërë dhe çfarë nuk po bën, duke mbajtur një qëndrim racist deri dhe barbar.


Kjo gjë e ka shpjegimin e vet.


Për argument po perifrazoj diçka nga z. Qemal Velija, nga artikulli i tij “Si spekullohet me racizmin ndaj shqiptarëve”, botuar në gazetën “Atdheu” të 17 prillit 2005:


“Ky element është frika: frika se një ditë shqiptarët mund të zgjohen nga letargjia e tyre dhe të ndërgjegjësohen për rolin e tyre, për potencialin e tyre, për domosdoshmërinë e mbizotërimit dhe sundimit të tyre, për vlerat e tyre racore e trashëgimore që mbartin.”


Besoj se ky përfundim i z. Velija është mjaft domethënës. Sot gjithësecili nga ne duhet të mendojë se ç’duhet të bëjë për të ngulitur te brezi i ri ndjenjën e nacionalizmit.


Nga disa autorë të cilët e mbajnë veten për modernë dhe evropianë, kam dëgjuar nacionalizmin ta quajnë primitivizëm. 


Z. Idajet Beqiri shprehet: “Nuk mund të hyhet në Evropë pa bërë më parë bashkimin kombëtar. Nga historia kemi mësuar se bashkimet artificiale të kombeve një ditë bien, por kombet mbeten. Duke hyrë ne në Evropë të copëzuar, nuk mendohet më për një shtet etnik.”


Pandaj na del detyrë parësore edukimi i brezit në veçanti nëpër shkolla.


Edhe pse në vitin 1992 të gjitha shkollat u pajisën me magnetofonë për ta çelur ditën e javës me Himnin Kombëtar, me të ardhur në pushtet socialistët, këtë mision të shkollës e harruan.


Kemi dëgjuar, së paku në Greqi, ditën e festës kombëtare, flamurin në shkollë e ngre nxënësi më i mirë. Kjo as na ka shkuar nëpër mend që ta realizojmë edhe ne.


Të gjitha shkollat janë pajisur dhe po pajisen me aparate vizive. Askund nuk gjen të afishuar tekstin e Himnit Kombëtar. Vetëm te shkolla e murgeshave mund ta gjesh këtë himn.


Duke e vënë theksin në edukimin kombëtar, do të arrijmë të formojmë njerëz që të mendojnë për të arritur atë ç’ka kërkon të arrijë një shqiptar i vertetë.


Këto probleme në fushën e edukimit, do të jenë pikat kyçe të LZHK-së.


Asnjëra nga partitë që kanë qenë ose janë në pushtet nuk ka mbajtur qëndrime të drejta nacionaliste. Mesa duket drejtuesit e tyre kërkojnë të bëhen të besueshëm nga Evropa, e cila kufijtë e trojet e veta i ka të vendosura me kohë, ndërsa  kufijtë tanë kërkon t’i lërë në harresë. Tashmë e dinë të gjithë se po të mos ishte qëndrimi  amerikan, për Evropën edhe sot Kosova do të ishte nën Sërbinë. Veç ne shqiptarët s’duhet ta harrojmë atë që na thotë historia. Nuk duhet të harrojmë eposin tonë dhe vendet ku zhvillohen ngjarjet e tij, që janë trojet tona. Ato troje sot gjenden jashtë kufijve shqiptarë. E pra, trojet e përcaktuara nga eposi mbeten të cunguara. Ne duhet ta bindim Evropën për këtë të vëretë të pamohueshme.


Edhe shqiptarët e Maqedonisë e formuan shtetin e tyre të emëruar Iliriada. Por ç’e do, se Presidenti shqiptar Berisha ishte i pari që njohu Maqedoninë për t’u shtirur politikan me vizion bashkëkohor, duke u bërë kështu qejfin të huajve, për të sigurur jetëgjatësinë e pushtetit të tij. Ai edhe pse shkeli mbi interesat kombëtare, ishte po perëndimi që e sakrifikoi për interesat e veta. 


Sa për Nanon as që mund të bëhet fjalë për nisma në nteres të kombit. Ai nuk mund t’i prishë marrëdhëniet me grekun.


Nëse do të marrë pjesë në pushtetin e ardhshëm, për LZHK përparësi do të ketë forcimi i shtetit etnik shqiptar. Këtë do ta arrijë duke bindur përfaqësuesit e shteteve perëndimore që kanë vesh e sy, me argumente historike dhe gjeografike, me të dhëna etnografike, arkeologjike, guhësore si dhe me të vërtetat  e shpërnguljeve të detyruara të shqiptarëve nga trojet e tyre,  të dokumentuara jo vetëm nga autorë shqiptarë, por në veçanti nga shkencëtarë, gjuhëtarë, historianë të huaj: sërbë, grekë, gjermanë, turq, anglez, francezë, italianë, etj., të cilët kanë qenë të interesuar për të thënë të vërtetën për popullin shqiptar.

LZHK ka përparësi zhvillimin kombëtar dhe në veçanti problemin e pronave mbi të cilat mbështeten të gjitha investimet e huaja. 

Përparësi e dytë do të mbetet punësimi si domosdoshmëri jetike për kombin,  të shprehura në  thënien e urtë: “Rendi nëpërmjet ligjit e ligji nëpërmjet rendit”.

Përsa shtron LZHK-ja, shumëkush po na mbështet duke qenë edhe entuziastë për fitoren e ardhshme.

Luftar Spahiu 
Taksat duhet të shkojnë në destinacionin për të cilin paguhen

Kapakët e pusetave duhet dhe mund të mbrohen

Në një shoqëri, ku pretendohet se po shkojmë drejt ekonomisë së tregut, pagimi i taksave është një gjë krejt normale. Shteti, vetëm me taksa mund dhe duhet mbajtur. Këtë gjë qeveritarët tanë, si në qendër dhe në bazë, e kanë kuptuar fare mirë. Nuk ka fushë që të mos paguajmë taksa dhe këto janë aq të shumtë saqë (po flas vetëm për pensionet dhe rrogat e buxhetorëve të thjeshtë), gjysma e tija shkon për të paguar taksat. Taksë do e famshmja TVSH e qeverisë, mos e ngatërroni Tatimin e Taksës së Shtuar me TVSH e Artur Zhejit, megjithëse është publik, i fillon dhe i mbaron emisionet me aktivitetet e Fatos Nanos, paçka se më shumë se 75% e popullsisë nuk duan ta shohin me sy. Dhe për këtë, ne populli, paguajmë taksë. Taksë paguajmë dhe për dritat e rrugëve, kur ato na mungojnë në shtëpi, pale në rrugë as që bëhet fjalë fare se ka apo jo. Taksë paguajmë dhe për fshesën, paçka se  qeskat të shpojnë sytë duke fluturuar nëpër të gjitha rrugët e qytetit, sepse, megjithëse rrugët kryesore fshihen, rrugët dytësore nuk shohin shkop fshese veçse një herë në 5 a 6 muaj, vetëm kur do të ketë  ndonëj kontroll. Taksë paguajmë dhe për gjelbërimin dhe mirë bëjmë, por gjelbërim nëpër lagje kemi pak ose aspak. Nuk jemi pa taksa as për kanalizmiet, as për pusetat, të cilat mbushen vullnetarisht nga pastrueset e rrugës, sepse e kanë më të lehtë t’i fusin dherat brenda në puseta, se sa t’i heqin   me tezga apo karro dore. Dilni e shikoni se sa kapakë janë të bllokuar nga balta  dhe më thoni se unë po gënjej. Puseta me zgara e me kapakë qoftë dhe të bllokuar, janë gjysma e së keqes. E keqja e vërtetë është ajo e madhja, kur kapakët mungojnë fare. Që ndërmarrja i ka pasur me kapakë, për këtë jam i bindur, po aq sa jam i bindur dhe tani i ka pa kapakë, jo një e dy, por me dhjetëra që janë të zbuluar dhe përbëjnë rrezik për jetën e qytetarëve. Pikërisht, një aksident i tillë këto ditë me shi u bë shkak që po i kthehemi kësaj dukurie, për të disatën herë. Që vidhen kapakët, kjo nuk ka diskutim fare. Por dhe që mua dhe atij tjetrit që bije brenda dhe e ka paguar taksën e kanalizimeve, as atij nuk i duhet fare se ç’bëhet me kapakët. Unë dhe ai tjetri jemi në rregull? Jemi! Atëherë i bie për detyrë ndërmarrjes që përfiton nga kjo taksë të kujdeset që pusetat të jenë mbrojtura! A mund të kapen hajdutët e kapakëve? Mundet, dhe shumë kollaj. Nëse konstatohet se nëpër rrugë mungojnë kapakë, urgjent duhet bërë kontroll te ata që grumbullojnë hekurishte dhe kujt i gjendet, jo kapak i plotë, por qoftë edhe një fragment kapaku i thyer, të paguajë dhjetëfishin e vlerës së kapakut të pusetës. Vetëm kështu mund dhe duhen ruajtur kapakët e pusetave. Përderisa qytetari e paguan taksën, nuk do t’ia dijë se përse kapakët mungojnë. Këtë le ta gjejnë ata që e kanë për detyrë. Ashtu siç duhet të përgjigjen dhe për thyerjen dhe zëvendësimin e ndriçuesve ndërmarrja që përfiton nga taksa që paguhet për ndriçimin e rrugëve. Me këtë logjikë mund të flasim për çdo lloj takse që paguajmë, por që nuk ia shohim hairin taksës që paguajmë.

Bujar Orizaj

A mund t’u besohet më këtyre?
Zoti ministër, data është 2 maj, ku janë pullat mbi barnat?
Që nga dita e parë që erdhën në pushtet socialsitët, nuk kanë bërë gjë tjetër vetëm se kanë gënjyer. T’i përmendësh gënjeshtrat e tyre, do të duhen të 16 faqet e gazetës, jo vetëm për një numër. Supergënjeshtarin Nano e pasojnë tërë gënjeshtarët e tjerë. Ky ministër, që vetëm për shëndetin e shqiptarëve nuk bëhet merak, para disa muajsh, kur doli në një ekran televizioni tha si burrat se më datën 1 prill 2005 në Shqipëri do të qarkullojnë barna që qarkullojnë në BE. Ky na ishte një vendim a një ligj i parlamentit tonë. Gjithashtu ministri Solis tha se, të tërë barnat do të shoqëroheshin me pullën përkatëse, ku të shpjegohej përpos origjinës së barit, në një vend të dukshëm do të ishin data e prodhimit dhe ajo e skadencës, pa harruar dhe çmimin e barit, në mënyrë që i njëjti bar, të mos shitej me çmime të ndryshme në farmaci të ndryshme!.


E po, më shumë se kaq një ministër që e do popullin “e tij” me shpirt, nuk mund të bëjë. Po çfarë vëmë re tani, pasi ka kaluar gati një muaj nga dita që ministri i mirë Solis dha fjalën si burrë para teleshikuesve, medias dhe disa të huajve që ishin   në sallë? Tregun e barnave e kanë mbushur barna që vijnë nga India. Na duket, se kështu e kemi mësuar në shkollë që India nuk hyn në kontinentin tonë. Aq më tepër, nuk bën pjesë në BE! Gjithashtu, na bie në sy se  barnat nuk e kanë akoma atë pullën që do të ndalojë, sipas ministrit të mirë Solis, korrupsionin në tregtimin e tyre. Zoti ministër, a mund të na thoni përse barnat e rimbursueshme nga shteti janë të një cilësie  pa vlerë kuruese, për deri sa vetë mjeku thotë: mos blini barna indiane, por blini nga ato të prodhimit evropian! A e dini  ju zoti ministër se sa është diferenca e çmimit të një bari të prodhuar në Indi dhe i të njëtit bar i prodhuar  në vendet e zhvilluara të BE-së? Nëse nuk jua kanë treguar kontrabandistët e barnave, përse nuk pyesni, zotin Gjergj Leka, se ai është shumë i mirëinformuar për tregtinë e barnave, sidomos të atyre që rimbursohen.


Që të mos lodhesh shumë duke pyetur lart e poshtë, po të ndihmojmë ne. Një bar për sëmundjet e zemrës a të tensionit, i prodhuar në Indi, kushton, po themi 1 lek. Po i njëjti bar, i prodhuar në Evropë, p.sh. në Itali,  kushton 4-5 herë më shtrenjtë. Ose një bar tjetër që në Indi kushton, po ta blesh këtu, 1 lek, po i njëjti bar, po të jetë i prodhimit gjerman, është 6-7 herë më i shtrenjtë. Pyetja është e thjeshtë, zoti ministër dhe ti zoti zëvendëministër Gjergj Leka, përse blini ose lejoni të blini barna pa efekt shërues? Që dhe vetë vendet i  prodhojnë, nuk i përdorin në vendin e tyre, por ia dërgojnë vendeve afrikane që konsumojnë gjithçka për shkak të varfërisë dhe të prapambetjes së madhe. Ne nuk jemi as Sudan, as Etiopia, as Bukina Faso. Pyetja tjetër është, zoti ministër dhe ti zoti zv. përse shiten nëpër spitale akoma barna të cilësive të larta me efekt maksimal shërimi dhe nuk janë të rimbursuara? Përse duhet të blihen me lekë barnat e cilësisë së lartë kur je i shtruar në spital? Ky është një spital shtetëror dhe nuk është privatizuar  akoma ligjërisht, se faktikisht duket se je i shtruar në një spital që gjithçka paguhet. Zoti ministër dhe ju zoti  zv, a do të pranonit ju që prindërit tuaj që përfitojnë barna pa pagesë, të kuroheshin me barna të prodhuara në Indi, Pakistan, Egjipt, Qipro, Maltë dhe tani së fundi dhe në Bosnjën e sapodalë nga lufta dhe pa një traditë e trashëgimi të prodhimit farmaceutik? Përse ato që nuk do t’i përdornit për të afërmit tuaj, na detyroni që t’i përdorim ne?! A do të blinit ju një bar për të afërmit tuaj që nuk e dini se kush e ka prodhuar, kur është prodhuar, kur skadon, sa kushton dhe si përdoret? Sepse barnave që na falin ne, janë të tërë pa shpjegimet përkatëse, megjithëse ju premtuat se më datë 1 prill 2005 gjithçka do të ishte ndryshe. Mos vallë ju zoti ministër dhe ju zoti zv. bëtë shaka kur caktuat 1 prillin ditën e gënjeshtrave, si ditë të zbatimit të urdhërit tuaj? Pyetjet që i kemi bërë ministrit dhe zv-së të tij e dimë që do të ngelin pa përgjigje për disa arsye. E para, se  qeveritarët tanë dhe ata me origjinë tjetër nuk denjojnë të merren me ato që thotë shtypi. E dyta, mendojmë se gazeta jonë nuk do t’i bjerë dot në dorë ministrit dhe zv-së së tij, sepse kanë gjëra të tjera për të lexuar më parë, por të paktën e dimë se gazetën e lexojnë pushtetarët dhe qeveritarët lokalë, midis tyre me siguri që e lexon dhe ministri ynë i shëndetësisë, ai që është i pari i shëndetit në Berat si dhe ai që është i pari i qeverisë në Berat.


Të na thonë, përse na gënjeu minsitri i shëndetësisë se çdo të ndodhte me barnat pas datës 1 prill 2005? Ne e dimë, por ta marrë vesh dhe populli mirë se, kjo puna e barnave qe gënjeshtra e radhës, siç është gënjeshtër dhe ajo që thotë Baç Finua se do të kemi ujë 24 orë në ditë, kur “çupa e Baçit” do të mbarojë shkollën e mesme pas vitit 2009. Më thoni, vëllezër, a mund të besohen akoma këta që gënjejnë dhe atë që ka shpikur vetë gënjeshtrën?

Bujar Orizaj

Investimet në zonat rurale 

zbusin varfërinë në ato urbane

Mbipopullimi i vazhdueshëm i zonave urbane dhe sidomos i periferive të qyteteve të mëdha, është një dukuri që sa vjen e bëhet e pranishme me shfaqje nga më shqetësueset për shoqërinë. Të ndodhur në papunësi të perhershme me shpresë  se do të jetojë më mirë se në vendin e të parëve, ikin e ikin, marrin arratinë. Janë sulur drejt “eldorados”, shumica e banorëve të zonave rurale duke braktisur fshatin, por nga shiu kanë rënë në breshër e një pjesë e tyre janë rikthyer, të tjerë kanë nisur të investojnë me shpresë se një ditë diçka do të nxjerrin në dritë. Braktisja ka sjellë pasoja  katastrofike për fshatin ku çdo gjë e ndërtuar  për shumë vite punë, tashmë është degraduar  e rikthyer në origjinën e vet natyrore. Vetëm gjatë periudhës së tranzicionit për mungesë investimesh janë shkatërruar qindra hektarë blloqe  me ullinj, drufrutorë e vreshta. Regresi ekonomik ka patur si kundërpeshë emigrimin e krahut të punës jashtë kufijve  të vendit dhe ato pak kursime të mundimshme janë hedhur për përmirësimin e kushteve të banimit e më pak në tokë. Vetëm këto vitet e fundit ka një dukuri shpresëdhënëse që qartësohet me  investime të reja në pemëtari, ullishta e drufrutorë. Investitorët krahas rritjes së produkteve bujqësore e blegtorale kanë për qëllim  të mos largohen nga fshati. Kompensimi i dëmeve të shkatërrimit masiv në bujqësi do kohë të riparohet dhe nuk mund të sigurohen ritme zhvillimi pa ndihmë me kredi afatgjata dhe me interesa të ulta e të përballueshme nga kredimarrësit. Fermerët e rinj kanë përvojën e tyre dhe asistencën teknike nga drejtoria e bujqësisë dhe ushqimit. Dy anë të medaljes sheh kush kalon në komunën e Roshnikut dhe në atë të Tërpanit. Në të parën  investimet  nga vetë fermerët janë në rritje dhe kanë akitivitet ekonomik, për pasojë largimet nga komuniteti janë të pandjeshme. Në Tërpan përballesh me një fatkeqësi të pashmangshme në të gjitha drejtimet. Rruga nacionale është degraduar dhe është bërë e papërdorshme si pasojë e mospërballimit të nevojave të përvitshme të shërbimit. Shteti ka harruar se kjo rrugë ka nevojë për rikonstruksion  dhe i shërben një komuniteti të gjerë nga Berati në Përmet.


Fermerët janë të numëruar me gishta, se efektiviteti i investimeve  private është i ulët dhe nuk përballon shpenzimet, kostua e të cilave është tepër e lartë për xhepat e shpuara të fermerëve. Nuk mjafton vetëm dëshira e tyre.  Kjo bëhet realitet kur shoqërohet me  investime nga shteti dhe donatorë të tjerë që sigurohen nga rregullatori shtet.


Mbi gjysma e banorëve kanë braktisur komunitetin dhe janë dyndur drejt Tiranës e Durrësit duke lënë djerrë sipërfaqe të konsiderueshme toke. Kjo sjell dëmtim të pariparueshëm e rikthim në origjinë. Fshatra të tëra janë vetëm të figuruara në hartë, jo në qendra të banuara. Ndeshemi me dy fenomene me pasoja të rënda ekonomiko-shoqërore. Së pari, përkujdesja  e shtetit si domosdoshmëri për t’i dhënë impulse produktit bujqësor e blegtoral për rritjen e ritmeve të prodhimit shoqëror dhe së dyti,  ndryshimi i kursit vendas. Ndihma e fermerëve në bujqësi e blegtori me kredi në kushte lehtësuese kreditimi përshpejton ritmet e rritjes të prodhimit dhe nga ana tjetër nxit psikologjinë e tyre për t’u hedhur më tej.


Aty këtu ka shkëndija, por rrezet e tyre janë aq të vakta sa nuk ngrohin shpresat e komunitetit rural për përparim. Premtimet dhe opinionet e ngritura nga koha në kohë për kreditime në ndihmë të zonave rurale janë vetëm  në letër, shpresa  të largëta aq sa shumë prej tyre i quajnë utopike. Investimet për rritjen e prodhimit në zonat rurale angazhojnë krahun e lirë të punës, tërheqin interes për agrobiznesin në përgjithësi dhe turizmin në këto zona. Influenca është e ndjeshme dhe për zonat urbane. Shtimi i prodhimit bujqësor e blegtoral në zonat rurale ndihmon në përmirësimin e strukturës së ushqimeve dhe në sasinë e nevojshme për plotësimin e nevojave të komunitetit.  Kjo krijon mundësi konkurimi me gjithë produktet që tashmë sillen nga importi. Futja e tyre pa doganë  apo me kushte të lehtësuara zhdoganimi, diskriminon prodhimin  vendas. Vlerat ushqyese të prodhimit vendas në kushte natyrale, të freskëta dhe sipas sezoneve, ndodhen përballë një konkurence të tmerrshme me importet ushqimore të hormonizuara dhe të pakontrolluara, shpeshherë të dëmshme  për shëndetin e konsumatorëve. Dukuri të kësaj natyre janë të pranishme në jetën e përditshme, pasojat e hidhura i shijojmë rrallë herë. Kjo barrë e rëndë për një kurriz të brishtë  është domosdoshmëri të lehtësohet, nëse do kush, sado pak, këtë vend e këtë popull. Vijnë e ikin qeveri e deputetë, premtojnë për fushatë e më pas dosjet mbyllen për t’u rihapur pas një tjetër legjislature. Kështu ka ndodhur e po ndodh dendur se njerëzit janë ngopur  me lugën bosh e vështirë se mund t’i mashtrosh aq lehtë. E ardhmja afrohet kur e keqja luftohet, ndaj po nuk u hoq dorë nga teoria “o Mete për vete”, zor se bën prokopi ky komunitet hallemadh.

Namik Gjoni.

Po të duan, hajdutët gjenden dhe dënohen
Nuk është thënë më kot se shteti, po të dojë, e zë lepurin me qerre. Vërtet dikur lepuri “hipte” vetë në qerre, po kjo shprehja e parë qëndron. Qëndron, sepse shteti ka harxhuar para për të përgatitur policë e gjykatës, prokurorë dhe hetues. Nuk do shteti, pa shijnë hajdutët dhe i lënë vendet njëri-tjetrit kur mbathen mirë me para dhe, o vendosin vetë të largohen, se zullumi është trashur shumë, ose partia e shikon se po bie erë dhe e “largon” me dashamirësi nga puna, dhe hajduti, pa i hyrë gjëmb në këmbë nga vjedhjet sistematike, ndërron fole e shkon blen shtëpi disa qindra milionëshe, o në metropolin shqiptar, o andej nga bregdeti, ku afër detit je si afër mbretit. Dhe nuk blen vetëm shtëpi, por dhe garazh dhe dyqan.  


Ja, midis këtyre që ndërrojnë banim, midis këtyre mund dhe duhet të gjenden hajdutët. Ata që e kanë për detyrë të zbulojnë se si e ku janë gjetur tërë këto para, po të duan, hapin një hetim dhe pa patur ankesë e kërkesë për padi, sepse te ato ferra flenë lepujt që e kanë ngrënë “lakrat” (paratë) e taksave të qytetarëve. Janë ata që kanë kërkuar asprën për një shkresë, për një shkelje, për një favor. Hesapet e botës bëhen lehtë. Kur bëhen të botës, nga ata që nuk dinë të bëjnë hesap mirë, vajhalli si do t’i bënin ata që dinë t’i bëjnë e kanë detyrë që t’i bëjnë.


Le të marrin x punonjës që ka punuar diku, po nuk ka qenë as deputet e as ministër, por ka patur një vulë e një firmë që po të përdoreshin si të ishin çiflik ose të ishin gjysmagjeli i plakës, që pillte florinj, i ka bërë rokfelerë shqiptarë, por pa patur pasuri të trashëguara as nga babai e as nga nëna, e as nga vjehrri e vjehrra. Po të duan ata që zbulojnë, i kapin hajdutët ordinerë, qofshin këta hajdutë xhepash, ku bën pjesë dhe ndonjë deputet që në të ri të tij, por dhe thyerës dyqanesh e bankash, dhe që shumë nga kjo rracë e keqe që i merr gjënë tjetrit, shpesh i merr edhe jetën. Por thamë, po të duan. 


Ja, bëjini hesapet ku i gjeti drejtor x, paratë që shkollon fëmijët në shkolla private e të shtrenjta, ku i gjen lekët çuni që nuk rri dot pa thithur miell të bardhë, ku i gjen paratë zonja që i ndërron veshjet si të ishte e shoqja e Berluskonit, ku i gjen paratë që pijnë çdo ditë verë e shampanjë. Dhe e fundit ku i gjejnë tërë ato para për të blerë shtëpi e dyqane që bëjnë një djall e gjysmë se me lekët e rrogave nuk mund të blihen kurrsesi. Ja, këtu, prokuroria e policia antikrim mund të gjejë ata që duhen dënuar e nuk duhen lënë të lirë. 


Dikur e pyetën një titullar, që pretendonte të bëhej i madh, se çdo të bënte me hajdutët që njiheshin brenda partisë së tij. “Do t’i largoj nga detyra, do t’i denoncojë në drejtësi, apo do t’u ndërrojë vendet e punës. 


Ish-kandidati për funksionar tha se të tillë nuk do të kishin vend  në administratën e tij. Por ç’ndodhi? Këta jo vetëm që nuk u dënuan e u denoncuan, por as u lëvizën nga vendi deri sa mbushën thasët me para dhe u larguan vullnetarisht.


Le të thotë Amerika dhe Evropa se qeveria shqiptare bashkë me tërë administratën e saj janë të korruptuar. Kjo nuk është e vërtetë, se po të ishte e korruptuar, me siguri që ata që vigjëlojnë natë e ditë për të ruajtur paratë që  dalin nga taksat e popullit, do t’i gjenin. Por nuk ndodh kështu, se po këta kanë punë vetë për të bërë, të njëjtën gjë siç bëjnë kolegët e tyre të administratës socialiste. Përderisa të kemi prokurorë e gjyqtarë të ish-diktaturës së Enverit, kurrë korbi, nuk ka për t’ia nxjerrë sytë korbit. Nuk thonë më kot: ujku ha çdo mish, por të vetin e lëpin.

B. O.

Dua të bëhem deputet

Sotirin e kam shok të fëmijërisë. Bashkë kemi lindur në një ditë, në të njëjtën lagje, në të njëjtin maternitet. Në kopsht e në shkollë po bashkë kemi qenë. Sotiri shkoi në shkollë për t’u bërë naftëtar, prandaj vazhdoi FZO-në. Ndërsa unë shkova në Politeknikumin “7 Nëntori” në Tiranë. Të dy u bëmë ustallarë të zotë në profesion. Punën  unë e kam ndërprerë, punoj mekanik, ndërsa Sotiri, që ne i thërrisnim  Totili, e ka lënë punën dhe i ka shkrepur në tru që të bëhet deputet. 


Ja ç’më tha një ditë kur po pinim një kafe bashkë në një klub të lagjes: -Dëgjo, byrazer, e kam ndarë mendjen, do të bëhem deputet. Pse ç’kishte më shumë Tajari, që u zgjodh dy herë radhazi? Tapë topi ka qenë në shkollë, që nga klasa e parë e derisa mbaroi shkollën e partisë. Vetëm në atë shkollë nuk ngelte kërkush. Apo nuk  kishte dorë Takja, nuk linte gjë e njeri pa vjedhur ditën e pazarit, apo nuk kishte shokë tërë hajdutët e xhepave të autobusave. E, mban mend apo jo? 


E mbaj,- i thashë, se më zuri ngushtë. 


-E, pra, unë nuk kam vjedhur  kurrë në jetën time. Pra, jam i ndershëm. Këta maluketër na turpëruan para tërë botës me ato që bënë këta 8 vjet. Ja, më thuaj ti, ç’bëri Takja   për lagjen, për qytetin? Një m. bëri. Më shumë para vodhi se sa harxhoi gjoja për punët komunale. 


- Po mirë o Totil, a merr haber  ti nga deputetllëku? 


- U të kripsha trutë, të kripsha, nuk ka gjë më të lehtë se sa të jesh deputet. E para, është se duhet të kesh...


- Shkollën e lartë, -ia prita unë, ti nuk e ke. 


- Paske ngelur prapa shumë. Si nuk e ditke që unë shkollën e lartë e mbarova në vitin 1997, atëherë kur dipllomat kishin marrë dhenë nëpër rrugët e qyteteve ku kishte universitete? Kështu, byrazer, e kam mbaruar shkollën, mos u sëkëlldis fare. E dyta, është se duhet të dishë... 


-Një gjuhë të huaj, -ia prita unë, ti nuk di as edhe një gjuhë. E mban mend kur na kërkonte mësuesja e rusishtes  të formonim fjali dhe ti the tërë mburrje, atë që të tha Fatmiri i shkretë: Ja pasjoll! (unë jam gomar). 


-Lëre atë, ato ishin çilimillëqe ne në shtëpi të tërë flasim çobançe (llaci, faci),  se e kemi  prejardhjen nga Rumania. Pastaj nja 20 fjalë greqisht i mësova kur isha në Greqi e punova jo pak, por një vit të tërë. Të jesh deputet, e para, duhet të dish të shashë. Unë për këtë kam qenë kampion i shkollës, madje, dhe në stadium i shpikja fjalitë që shanim arbitrin dhe lojtarët e qytetit tjetër. Ishin meritat e mia në stadium, që çunat  bëheshin me krahë.


- Me cilën parti do të kandidosh, Sotir vëllai, se me sa di unë ti denbabaden ke qenë i majtë, madje dhe për të shkruar e për të  goditur topin me të majtën e bën këtë punë. 


- Shiko, ke ngelur prapa shumë në pluralizëm, në demokraci nuk ka rëndësi i ç’krahu je. Ti mund të jesh i majtë, por ecën e punon djathtas. Mund të jesh i djathtë dhe e mban yryshin majtas. Unë kam hyrë në marrëveshje me disa parti dhe do të shikoj se kush do ta pëlqejë platformën time. 


- Pse, Totili, ke platformë ti?!


- Si ore s’kam. Kam marrë për bazë parimet që na thoshte ndjesë pastë inxhinier Strazimiri në teknikum, se për të mësuar vetë mirë, por dhe për të mësuar dhe të tjerët, duhet të nisesh nga e afërta te e largëta. Që do të thotë që në fillim të ndihmoj veten ( që është  e afërta) dhe pastaj kushurinjtë dhe krushqinë, që janë më të largët. E dyta, është që të nisem nga e njohura tek e panjohura, medemek të rregulloj në fillim të njohurit, miqtë e shokët, pastaj të rregulloj të panjohurit, që në këtë rast është mileti në përgjithësi. Dhe kryesorja, ta filloj me gjërat e lehta, siç është fitimi i ndonjë tenderi, e deri te më e vështira, siç mund të jetë kontrabanda e ndonjë materiali që kushton shumë.


- Ore Sotir, po ti the se do të ishe i ndershëm. Nuk do të bëje nga këto gjëra.


 - Pse ore të këqija janë këto? Në fund të fundit kjo është puna e deputetëve që janë në shumicë në parlament, ata dhe në u kapshin, nuk i lënë shokët që të dënohen. A i pe se ç’bënë në parlament për ligjin e konfliktit të interesave? Gardh para portës së ministrave a deputetëve u bënë deputetët rozë. Ja, për këtë i kam qejf unë, se mbështeten te parimi: një për të gjithë, e të gjithë për një. Medemek, si me Taren, si me Totilin ne do mbajmë në dorë veç trëndafilin? 


-Kështu e ka kjo punë, po nuk u formua borgjezia dhe kapitalistët e tinj, nuk mund të ecet kurrë përpara. 


-Sipas teje, ne duhet të presim sa të bëhen milionerë tërë bythëgrisurit, pastaj do të vemi në Evropë? 


-Të kripsha trutë, or byrazer! Llafi se do të shkojmë në Evropë është një gënjeshtër. Ne këtu kemi për të qëndruar sot e mot, sa të jenë  ministra e deputetë ish-anëtarët e Partisë së Punës të Shqipërisë. Tani fundi i muhabetiti a do ta vësh firmën në këtë letrën time ti apo jo? Dëgjo, Totili, ta di se nuk kam për ta kapërcyer kurrë pragun e derës  së Evropës, nuk do të votoj për ty kurrë, se do t’i bie për jetë me  grushta kokës! 


-Si të duash, thashë që të ndihmoja e të caktoja andej nga dogana a nga tatimet të bëje ndonjë lek. Ti nuk do, mirë të bëhet. Mos thuaj se nuk të thashë, të dola borxhit. 


-Kështu me Totilin, pa u bërë dhëndërr akoma e la me barrë nusen dhe pret që t’i lindë djalë, paçka se nuk ka as nuse e as krushq. Kur të hipën në kokë për ndonjë gjë, të ruajtë Zoti mendt e kokës. Oh, të zestë ne sa Sotirë do na zënë nga xhaketat e do të kërkojmë firma për t’u bërë deputetë! U lumtë atyre po nuk ditëm ne të zgjedhim se kush ka b... për deputetë e kush është elifimatrak si Totili im.

Bujar Orizaj

Tregim i jetuar

Menekshetë 

e duvakut të grisur

Elham Pasha

Volos, ende mëngjes. Në një lokal përballë detit me dallgët si krahë pëllumbash, po pimë diçka me Arsenin nga Korça. Ky djalosh, përveç punës si shitës, bashkëpunon dhe me mediat e pavarura të Thesalisë. Me celularin e tij ai bisedon me dikë, po këtu në Volos, ku përmendet dhe emri im.


-Mbas disa minutash këtu do të kesh të dhëna për një shkrim interesant,- thotë Arseni me një vështrim, me nuanca habie. Buzuqet egjejane na duket sikur bëjnë iso.


-Ç’është ky personazh interesant?!...pyeta Arsenin. Kurioziteti publiçistikë na mbush edhe me nuanca naiviteti.


-Personazh nga mitologjitë e reja ekzotike,- përgjigjet Arseni dhe në çast përsëri bie zilja e telefonit të tij. Fytyra e korçarit mori purpuri të ndjeshme.


-Lefteri na fton për një kafe në shtëpinë e tij, - shton ai më i çliruar. -Ju jeni një mik i vjetër i nuses së tij. Kështu këmbëngul ai. Tashmë emocionet i kam më të forta.


“Ç’është kjo mikeshë këtu, këtu në Volos?!” Dëgjimet e mendimeve futen në shumë linja kurioziteti. Nuk fola më. Të dy u nisëm në këmbë. Ecnim mespërmes qytetit. Një bukuri thesaliane që vret. Mbas një gjysmë ore mbërrijmë në pjesën jugore të Volosit. Të dy jemi mbërthyer nga mornica emocionale,  veçanërisht unë. Lefteri bashkë me të shoqen banojnë në një shtëpi të vjetër. Rastësisht çiftin e ri të ardhur nga Athina e ka ndihmuar dhe strehuar Arsen  Bardhi nga periferia e Korçës. Lefteri po na priste te dera e shtëpisë së tij.


-Urdhëroni!- tha ai si u përshëndet me ne. Pas tij u takua bashkëshortja me një drithërimë të ndjeshme. U ulëm në dy kolltuqe të vjetër. Ndërsa nusja e Lefterit përgatiste kafetë, në mollëzat e saja të dobësuara i rrokullisen pika loti. Natyrisht edhe unë isha i prekur nga kjo befasi. Lefteri vështronte gati i hutuar, ndërsa Arseni priste të njihej se ç’lidhje kisha unë me këtë tepelenase, dikur prostitutë në Athinë. Me Vitorinë, kështu quhej nusja e Leterit nga Gramshi, njihesha gati dy vjet më parë. Ajo kishte ardhur te njerëzit e saj në Lukovë të Sarandës. Ishte në vitin e fundit të shkollës së mesme. Pëlqente muzikën, për më tepër letërsinë. Një nga njerëzit e saj në Piqeras, ku unë punoja përkohësisht mësues i këtij fshati, më prezantoi me këtë letrare. I premtova se do ta ndihmoja që të botonte diçka nga krijimet e saj, diku. Brenda muajit gazeta “Republika” i botoi dy skica letrare. Mbas botimit të skicave letrare, Vitoria më dërgon letër falenderimi, ku më thoshte se mund të takoheshim bashkë në pushimet e verës. Por nuk u  takuam më, se ajo bashkë me të fejuarin e saj kishin ikur papritur në Greqi. Në Athinë i fejuari ishte zhdukur, ndërsa ajo kishte përfunduar dhunshëm në rrugën e prostitucionit. Ish-gjimnazistja me pasione letrare, tashmë mbikqyrej nga dy tutorë misteriozë. Po si u njoh Vitoria me Lefterin nga Gramshi? Si njohja, veçanërisht martesa e tyre, është një telenovelë më vete. Lefteri është 26 vjeç, ndërsa nusja e tij 21 vjeç. Të dy kanë të përbashkët diçka nga elementët më njerëzorë: sinqeritetin dhe dashurinë. Gramshioti kishte një vit që punonte pastrues kanalesh në Pire.


-Një ditë pushimi dola në periferi të Athinës,- nis të tregojë i emocionuar Lefteri.- Ishte mbrëmje. Më tepër nga kurioziteti se sa nga instikti për seks, u futa në një hotel me prostituta... Të më besoni asnjëherë deri në atë mbrëmje nuk i kisha parë me sy shtëpitë publike. Është gjëja më e neveritshme të harxhosh para për kurvat. Kështu e gjykoj unë. Ky ves do të ishte kulmi i shkatërrimit të një emigranti. Sa u futa në hotel, prostitutat më njohën që unë shkelja për herë të parë në portat e tyre. Ndoshta dhe nga hutimi im.


-Unë e kam çmimin më të ulët..., - tha njëra, e bardhë si meit.


-Eja me mua!... Unë jam më e re!,- foli  e dyta duke më kapur për dore. Dola jashtë  i turbulluar. Era e parfumeve dhe artificialiteti i putanave më dha sekrecione të vjellash. Mbas dy orësh u futa përsëri në hotel. Isha midis dëshirës për seks, veçanërisht kuriozitetit për t’u njohur me ndonjë prostitutë shqiptare.


-Kush është shqiptare nga ju?- fola unë shqip. Përsëri isha i hutuar. Disa nga prostitutat po qeshnin lehtë me mua.


-Për herë të parë ke ardhur këtu?...- më tha një prostitutë e re me sy të bukur, por tepër të lodhur. Shqipja e fjalëve të saja doli si shushurimë e ëmbël.


-Po... Dhe them sinqerisht të vërtetën,- u përgjigja unë.


-Nëse është vërtetë kështu, të këshilloj  të mos futesh kurrë në këto porta,- foli vajza shqiptare.


-Martesa është gjëja më e shenjtë për njeriun dhe jo këto rrugë qejfi që po kërkon ti. Të këshilloj si bashkatdhetar... Të këshilloj dhe në emër të vuajtjeve të mia,- vazhdoi më poshtë ajo. Në çast u ngjit me një klient aziatik. Dola përsëri jashtë, i trubulluar. Këshillat e prostitutës shqiptare më futën në shumë pikëpyetje. Vendosa ta takoj përsëri. Kush ishte vallë?! Mbas një gjysmë ore u futa përsëri në hotel duke iu drejtuar vetëm shqiptares.


-Lekët!... -tha ajo greqisht. Mbas pagesës eca pas saj, në një dhomë si bunker. Emocionet dhe turbullimi m’u dyfishuan. Aty mësova se kush ishte Vitoria dhe përse më këshillonte të qëndroja larg prostitucionit, por vetëm të krijoja familje.


Qëndruam bashkë vetëm pesë minuta. Më tepër nuk mundej. Tregimin e jetës së saj e tregonte me ngashërim. Kërkonte të largohej sa më parë nga kjo rrugë. Po si?... Kush do ta ndihmonte? Tutorët llogarisnin çdo minutë të lëvizjes dhe të punës së saj.


-Ti mund të më ndihmosh, që unë të largohem këtej?- më tha ajo.


-Ku mund të çoj?!...


-Ku të duash ti, kam besim te ty,- vazhdoi ajo. Nuk do të vish më këtu, do të kërkoj unë në telefon. U largua duke i premtuar diçka. Vitoria tani kishte dhe numrin e telefonit tim. Mbas dy ditësh më telefonoi. Qante. Dhimbja për të m’u shtua më tepër. Ajo kërkonte ndihmën time të prerë. Vendosa ta largoja nga Athina, njëkohësisht të isha mbështetës kryesor i saj. Mbas dy javësh krijuam planin e arratisjes nga Athina. Vendosa që Vitorinë ta merrja për nuse. E dinja që do të paragjykohesha shumë. Gjithë natën e arratisjes erdhëm në Volos. Këtu kam punuar para se të shkoja në Pire. U strehova te tezja ime, por ajo më dëboi nga shtëpia e saj, kur mori vesh se do të martohesha me Vitorinë. Ikëm. Një javë fjeta në një hotel periferik të Volosit. Ditën bashkë me nusen vilnim domate, natën flinim në hotel. Punë dhe frikë, se Vitoria ishte pa dokumenta. Po ja, ka dhe njerëz të mirë si Arseni. Ai më strehoi, më ndihmoi dhe për punë. Kemi një vit martesë. Vitua është dhe shtatzënë. Ne e duam shumë njëri-tjetrin. Kjo ka më shumë rëndësi për ne. Të tjerat besoj se do të rregullohen më vonë,- përfundoi tregimin e tij Lefteri. Djaloshi fisnik nga Gramshi fliste ngadalë, ndërsa e shoqja qante. 


Shushurima burrërore e zërit të tij dhe rrezatimet e lotëve të Vitorinës ishin balada njerëzore e ditës. Lirika më prekse. Edhe unë nuk e përmbaja dot veten. Një vals vërtetë human dhe njerëzor me subjekt dramatik.


-Për Lefterin tim po shkruaj një novelë..., -thotë Vitoria duke e përqafuar të shoqin. Arseni nga Korça u çudit dhe më shumë. Ai nuk e dinte historinë e vërtetë të këtij çifti, veçanërisht humanizmin e veçantë të djalit simpatik nga Gramshi.


Kur dolëm nga shtëpia e tyre, vura re disa lule menekshe në dy anët e portës. Një romantizëm i vjetër i fshatit shqiptar.


-Ku i ke gjetur këto menekshe shqiptare? -pyes Vitorinë.


-M’i ka dërguar nëna nga Tepelena,- tha ajo dhe përsëri iu mbushën sytë me lot. - Ia kërkova vetë. Ajo m’i dërgoi me një shoqen time të shkollës, aktualisht në Larisa. Bashkë  me të dhe një vello të bardhë të grisur me sopatë. Një zakon i vjetës shqiptari  për nuset e përdala... Apo jo? Mamaja ma njeh mirë shpirtin dhe zemrën ende të plagosur. Vëllezërit e mi s’dëshirojnë kurrë të më shohin me sy. Nejse. Dhimbje e madhe, por kam shpresë edhe tek respekti e dashuria e tyre. Unë për ta isha vërtetë një menekshe e bukur... Deri tani në këtë botë vetëm nëna dhe Lefteri më do.


Në Greqi kam dhe miq të mirë si Arseni dhe nusja e tij. Njeri i mirë je dhe ti, që të solli Zoti të pish kafen time edhe këtu në Greqi. Ç’surprizë! Kam të drejtë të lotoj. Më pyete, se a shkruan poezi dhe ç’emër do t’i vëmë  fëmijës sonë, që presim të lindë pas dy muajsh? Oh, sa e lumtur jam sot!


-Të bekoftë Perëndia!- përfundoi Vitoria- Largohem, jo pa emocione nga ky çift, për t’u takuar përsëri...


Unë për në udhë, kurse Arseni do të përgatiste për mediat greke përshkrimin “Menekshetë e duvakut të grisur”. Metaforat e dallgëve të detit më vrisnin sytë.

Pub-et, historiku i krijimit dhe polemikat e ngritura mbi të
Pubet si fillim  janë prezantuar në Amerikë rreth vitit 1947, pasi shumë të rinj përveçse studimit dhe punonës, kishin nevojë edhe të argëtoheshin. Në fillim të gjithë ishin kundër idesë së hapjes së pub-eve, por me kalimin e kohës ishte vërtet nevoja e tyre. Pub-et u ngritën në formën e diskove dhe emri i këtyre ndërtesave mendohej të ishte “disko”, por tashmë të rinjtë anglez  ishin mësuar me diskot dhe në muajt e parë ndërtesat e sapongritura nuk frekuentoheshin shumë nga të rinjtë. Më pas në vitin 1953 “pronarët” e ndërtesës, e cila tashmë kishte 6 vjet që ishte ndërtuar, ishin tre të rinj nga Nju-Jorku. Menjëherë lindën konfliktet. Kjo ndërtesë duhej mbyllur, pasi ishte thjesht një ndërtesë si të tjerat dhe nuk kryente ndonjë funksion specifik. Njëri nga tre studentët ditën e mbylljes së “ndërtesës” hodhi një mendim.  Në mbrëmje e gjithë kjo ndërtesë ishte e mbuluar nga dritat dhe nga disa tabela ku shkruhej “Pub” dhe ky emër iu vendos rastësisht dhe pikërisht ky emër tërhoqi të rinjtë, pasi një emër i tillë nuk ishte dëgjuar asnjëherë më parë. Ajo natë shënoi një numër rekord të të rinjve, të cilët hynin si të çmendur  për të provuar mrekullitë e pub-it edhe pse nuk e dinin se çfarë harmonizohej në përbërjen e tij.


Numri i të rinjve sa vinte e rritej e për këtë arsye pub-i vendosi disa rregulla:

1. Në pub duhet të vije i shoqëruar.


2. Të mos kishe nëpër xhepa asgjë tjetër veç lekëve.


3. Të mos ishe e veshur keq.


4. Të mos dilje më shumë se një herë jashtë derës kryesore, etj.


Disa revista New-York-eze shpreheshin se pub-et ishin fenomene të këqija në jetën e të rinjve, por shumë shpejt ata ndryshuan  krejtësisht  mendim, pasi pub-et në të vërtetë ishin krejt të ndryshme nga diskot te të cilat përdorej mjaft droga, alkooli, etj, kurse në pub ndalohej rreptësisht duhani, alkooli, droga dhe gjestet e ekzagjeruara.


Pub-i ishte krijuar me të vetmen arsye për të nxjerrë nga jeta monotone rininë dhe për t’i ofruar atyre diçka të qetë, pa zhurma, pa sherre, larg dukurive të këqija që ofronin diskot. Disa vite më vonë (pas 4-5 vitesh), këta të rinj ishin ata që hapën “Quizet” në mënyrë që të rinjtë përveçse të gjenin qetësinë te Pub-et, të argëtoheshin te “Quizet”. Në vitet 1960 jeta e qyteteve të mëdha mori një zhvillim si nga ana ekonomike dhe ajo shoqërore. Shembullin e Amerikës e ndoqën edhe shtetet e tjera. Në këtë mënyrë, në të gjithë botën, jetojnë “pub-et” dhe “Quiz-et”. Në fakt pub-i është vendi më i preferuar  për të rinjtë. Pas pub-eve vijnë Quizet e më pas diskot, të cilat kohët e fundit e kanë humbur klientelën, ndoshta edhe për shkak të imazhit të keq që është krijuar për to. Sot mendohet se në disko pihet alkool, drogë  dhe gjen rrënjë prostitucioni edhe pse nuk është shumë e vërtetë. Në pub mund të pish një birrë, të kërcesh nën ritmin e muzikës e të argëtohesh tej mase. Edhe në vendin tonë pub-et kanë marrë një përdorim të gjerë, pasi organizohen party, ditëlindje e festa të ndryshme. Në fakt shumë të rinj që të shkojnë në pub duhet të ndeshen me polemikat e shumta të prindërve të tyre, ku shumica edhe pse nuk i kanë parë kurrë, sërish i kundërshtojnë të mos shkojnë.


Doni të argëtoheni?


Organizoni një mbrëmje në Pub. Megjithëse shkurt termi pub shpjegohet:


“Pub- Pubblic Unusual Behaviour”, që do të thotë “sjellje publike jo e zakonshme.”

Përgatiti Saimir  Muzhaka
Llambi Kasapi, intelektuali atdhetar

Gjatë punës që bera në Bibliotekën Kombëtare në Tiranë për të grumbulluar literaturë sportive në gazetat, fletët dhe në revista të viteve paraçlirimit më tërhoqi vëmendjen emri i një beratasi  si autor i disa shkrimeve. Ishte Llambi Kasapi, banues në lagjen “Mangalem”.


Kureshtja më shtyti që ta njohë më mirë jetën e punën e tij. Kur erdha në Berat, mësova se mësuesja pensioniste Tefta Bufi, e kishte dajë. Së bashku me Teftën përgatitëm këtë shkrim për lexuesin e “Lajmëtarit”.
Llambi lindi në lagjen Mangalem në vitin 1896 në një familje me tradita qytetarie dhe atdhetarie. U pagëzua nga duart e Babë Dudë Karbunarës që ishte kumtri i familjes. 


I ati ishte tregtar i njohur. Tregtonte me Vienën e Janinën. E ëma, Lenka, rridhte nga një familje e njohur në lagjen Goricë.


Rritur  në këtë mjedis familjar, me ideale humaniste, iluministe e përparimtare, filloi të shkollohej në shkollën greke e pastaj rumune që ishin  çelur në lagjen Goricë. Më vonë vazhdoi gjimnazin shqip të qytetit ku shquhej për intelekt dhe për qëndrime objektive ndaj problemeve të kohës.


Vëllai i tij, Telemaku, më i rritur, pasi kreu studimet në Austri punoi në Janinë në shoqërinë Austro-Orientale, sekretar, përkthyes i konsullatës Austro-Hungareze. Ishte tepër aktiv në qëndrimet për të përkrahur shpalljen e Pavarësisë së Shqipërisë së bashku me Gjergji Pekmezin, Muço Qullin, Maliq Skraparin. Ai ishte i lidhur edhe me patriotët beratas: Mak Stefa, Zarif Haznedari, Ylvi Resuli, përkrahës të denjë të Ismail Qemalit që kanë nxitur kryengritjen e Shqipërisë së Jugut për të penguar copëtimin e Shqipërisë, të zonave Korçë, Gjirokastër e Çamërisë.


Ashtu si i vëllai, edhe Llambi, së bashku me shokë të tjerë në Berat zhvilloi veprimtari të gjerë patriotike. Mbante lidhje me patriotët shqiptarë në Itali, Rumani, Greqi, Austri. Ishte kundërshtar i denjë i kryengritësve të Haxhi Qamilit.


Punoi disa vite në bashkinë e qytetit ku shquhej për qëndrimin korrekt, kurajon, qartësi politike dhe qëndrimin aktiv. Duke patur këto cilësi, ka ndikuar si anëtar që ishte i shoqërisë “Bashkimi” në rolin që kishte kjo shoqëri ndaj vendit.


Ka punuar edhe si korrespondent i disa gazetave të kohës, si te “Drita”, “Shekulli i ri”, “Besa”. Llambi shkruante jo vetëm kronika sportive, por edhe probleme që lidheshin me kulturën fizike e sportet, për pjesëmarrjen e të rinjve në to, sidomos të femrave.


Nga brendia e këtyre shkrimeve kuptohen qartë konceptet për sportin dhe fizkulturën. Në këtë drejtim, ai ka dhënë një ndihmesë me vlera. Jo vetëm kaq, duke patur edhe gjendje të mirë financiare u ka dhënë ndihma ekipeve të futbollit, tenisit, basketbollit.


Pushtimin e Shqipërisë nga fashistët e priti me indinjatë. Ai shfaqej  hapur kundër luftës Italo-Greke, betejat e së cilës u ndjenë edhe në Berat. Kritikat e tij u bënë edhe më të forta  atëherë kur u ngrit fronti i luftës në Qafën e Kiçokut. Dhe pikërisht për këto qëndrime Llambi burgoset, torturohet në burgun italian që ishte në lagjen Goricë (atje ku  ndodhet sot familja Filipi).


Pasi del nga burgu për mungesë faktesh, vazhdon të jetë aktiv në politikë, por veprimtaria e tij ndalet në vitin 1944 kur largohet nga jeta. Ishin vite lufte. Gjatë një bombardimi në lagjen Vakëf, Llambi shikon një skenë të llahtarshme aty ku sot po ngrihet kisha  në qendër të  qytetit. Bomba godet mbi një qytetar dhe e bën copë-copë. Llambi para kësaj  ngjarjeje, tepër i lodhur dhe i ndjeshëm, nuk mundi ta përballojë. U sëmurë rëndë për mungesë të barnave mjekësore, vdes në 7 qershor 1944, i përcjellë nga familjarët, miqtë, shokët dhe qytetarët.

Tefta Bufi
Vlash Pambuku

Materniteti i parë në Berat

Ishte një nga vilat më moderne të asaj kohe, ndërtuar në vitin 1943. Me vendim të komitetit ekzekutiv të k.p. të rrethit Berat u shndërrua në “shtëpi lindje” (Maternitet). Për më shumë saktësi, si vazhdim të këtij shkrimi, do të na ndihmojnë ata që disponojnë, por edhe që interesohen, për historinë e këtij institucioni shëndetësor... Por një gjë është e sigurtë se, sipas atyre që ruajnë në kujtesën e tyre ekzistencën e këtij institucioni shëndetësor, kjo ndërtesë ka qenë maternitet afërsisht që nga viti 1949 deri në vitin 1954. Si mjek gjinekollog kujtohet Dr. Maksut Dërrasa.


Ky shkrim vjen pas botimit në gazetën “Lajmëtari i Beratit” të portretit të Dr. Sami Qazimit. Është si një rreze drite që hyn në gjysmëhije dhe gjysmëterr e që ndihmon për të zbuluar njëra pas tjetrës ngjarjet, të cilat do t’i  kishte  mbuluar pluhuri i harresës.


E kujtoj Sami Qazimin që kur ishte i vogël, jam 5-6 vjeç më i madh se ai. Zbriste nga rrugica ku  kishte shtëpitë familja Peshtani.


Si unë dhe ai, filluam ta njihnim Beratin që në kohën e Luftës Italo-Greke, por me një ndryshim. Unë vija herëpashere në Berat, kurse Dr. Samiu, edhe pse nuk u lind në Berat, u rrit dhe u shkollua që nga fillorja e në vazhdim. Edhe mbasi mbaroi studimet e larta, u punësua po në Berat. Për këtë arsye ai u përshtat me të gjitha zakonet, veçoritë e mjedisit dhe u asimilua si beratas. Prandaj, pa asnjë mëdyshje Sami Qazimi është qytetar i Beratit.


Edhe pse sot jeton në SHBA, pranë vëllait e motrave, të cilët i kanë munguar për disa dekada, ai ka mall për qytetin e vet, për kolegët e vet, për miqtë e vet që janë të shumtë, për pacientët e vetë që nuk e lëshojnë nga goja dhe nuk lënë rast pa e kujtuar me shumë respekt.


Emri i Dr. Sami Qazimit, më kthen shumë vite mbrapa. Unë banoj sot në një nga dhomat (ajo me oxhak) ku ishin vendosur shtretërit e grave shtatzëna dhe në dhomën tjetër që shërbente si sallë lindjeje. 


Nuk janë të pakët  qytetarët beratas që kur mësojnë se kush jam, më thonë:  “A, po. E di ku e keni shtëpinë se unë kam lindur në shtëpinë tuaj kur ajo ka qenë maternitet.”


Më vonë materniteti, ndoshta nga viti 1955, u shpërngul në shtëpinë e familje Frakulla, ku rreth vitit 1960 e më pas ka shërbyer si mjek Dr. Sami Qazimi.


Ishte në këto vite që në lagjen çlirim, në një hapësirë me rreze rreth 100 m, kanë pasë banuar njëkohësisht disa nga mjekët e Beratit: Dr. Y. Dishnica, Dr. M. Dërrasa, Dr. P. Çina, Dr. S.Qazimi.


Gratë e këtyre mjekëve, shumë shpesh, disa herë në javë, mblidheshin në shtëpinë ish-materniteti i parë, për të pirë kafenë që e sillnin me radhë. Ndërkaq pronari i blatonte këto zonja të nderuara të bukura nga lulishtja proverbiale e oborrit të shtëpisë së tij.


Në shoqërinë e Florës, të Lirisë së Maksutit, të Joanës, të Lirisë së Thoma Haxhistasës, të Buçkës së D. Kondit, të Dhora Dashit, tashmë u shtua edhe Mirka e Dr. Samiut. Kjo e fundit u përshtat shumë mirë në shoqërinë e tyre.


Kishte një mirëkuptim e një harmoni ndërmjet këtyre tri brezave. Brezi i parë i përfaqësuar nga e zonja e shtëpisë, nëna Nimet, i thërrisnin ato, brezi i tretë i përfaqësuar nga më e reja, Mirka e Dr. Samiut, që kur kishte ndonjë “dritare” ndërmjet orëve të mësimit, fluturonte për t’u takuar me shoqet e reja bashkëshorte të miqve dhe të kolegëve të bashkëshortit të vet, Dr. Samiut.


Vitet rrjedhin, ngjarjet ndjekin njëra-tjetrën, disa i fashit koha, por ka edhe nga ato ngjarje që lënë gjurmë për gjithë jetën dhe kujtohen me nostalgji. Secila nga këto zonja të nderuara, ka ndjekur rrugën e vet, i është nënshtruar  fatit që i ishte rezervuar. Por ato që janë më të mbajtura, kujtojnë me dashuri e mall vitet që kanë kaluar në miqësi, harmoni e respekt të ndërsjelltë me njëra-tjetrën.Ndër  to, veçanërisht, më simpatikja, më e qeshura, më gazmorja e më e çiltra, mbetet Mirka e Samiut.


Ia kushtoj këtë shkrim  në shenjë respekti çiftit Mirka e Sami Qazimi me bindjen se ata kanë lënë emër e janë të nderuar në qytetin tonë dhe me shpresën se do të vijë dita që emri i doktorit të talentuar, Sami Qazimit, në emër të përkushtimit të tij ndaj profesionit, do të përjetohet, në një farë mënyre, brez pas brezi.

Rrëfenjë 

U r a   e   G u r t ë

Pikërisht në këtë çast ndodhi ajo që nuk na e merrte mendja: hija e shtatores zbret nga shkëmbi, kridhet në ujërat e lumit të pabindur dhe përqafohet me të në një dashuri të pashoqe e të padëgjuar, si të ishte Bukuroshja e Ujërave. E lumi qetësohet,… qetësohet,… qetësohet…
Ajo që do t’ju rrëfej për Urën e Gurtë me shtatë harqe, që ngritëm mbi shtegun më të ngushtë ku kalon lumi i pabindur i qytetit e ku mblidhen Erërat e tërbuara të Vitit, siç tregojnë banorët e tij, qëndron në kufijtë e një legjende.


*


Në mëngjesin e parë të hënës së re, si e donte e mbara e punës dhe si na e kanë lënë të parët,  para se të vinim gurin e parë në themelin e urës, lumit të pabindur iu drejtuam me një lutje:


- Lumë, o lumë, na lejo të ngrejmë mbi ty më të bukurën urë të gurtë me shtatë harqe si të ylberit!


Tri herë e përsëritëm lutjen e të tri herët nuk morëm përgjigje.

Iu drejtuam Malit të të Mirave të na vinte në ndihmë:


- O Mal i të Mirave, shterja ujin lumit të pabindur, sa të ngrejmë mbi të më të bukurën urë të gurtë me shtatë harqe si të ylberit!


Tri herë e përsëritëm lutjen. Të tretën herë Mali i të Mirave na u përgjigj:


- Nuk mund t’ju vij në ndihmë, o ustallarë të mirë. Ujërat e lumit të pabindur janë lotët e Zanës sonë të legjendës. Ata s’kanë të shterur që kur unë dhe im vëlla, që shtrihet përballë meje andej nga perëndon dielli, luftuam për vdekje me njëri-tjretrin e Zoti na bëri male e plagët na i la mbi trup.


Iu drejtuam Erërave të Vitit të na vinin në ndihmë:


- O Erëra të Vitit, mblidhuni dhe me forcën tuaj bindeni lumin e pabindur, që të ngrejmë mbi të më të bukurën urë të gurtë me shtatë harqet si të ylberit!


Tri herë e përsëritëm lutjen. Të tretën herë Erërat e Vitit na u përgjigjën:


- Jemi bashkudhëtare me lumin e pabindur e nuk mund t’ju ndihmojmë, o ustallarë të dëgjuar.


Mbetëm në udhë pa udhë.


Mbi një shkëmb të vetmuar, që ngrihej buzë ujërave të rrëmbyera të lumit të pabindur, një vajzë e bukur, që nuk e morëm vesh nga u gjend aty, na vështronte si një hënë e plotë kur rrëzohet në lumë.


Pikërisht në këtë çast ndodhi ajo  që nuk  na e merrte mendja: hija e vajzës së bukur zbret nga shkëmbi, kridhet në ujërat e lumit të pabindur dhe përqafohet me të në një dashuri të pashoqe e të padëgjuar.


E lumi qetësohet,… qetësohet… e na hap udhë.


Nuk menduam të gjenim shpjegim në këtë sjellje. Na priste puna. 

Dora-dorës i dhamë shtat këmbës së parë të urës. Po gëzimi na e pati të shkurtër çapin. Ajo që kishim ndërtuar, na humbi sa hap e mbyll sytë, si të mos kishte qenë. E përpiu lumi.


E kuptuam shkakun. Vajza e bukur ishte larguar e shkëmbi qëndronte në vetminë e vet atje buzë ujërave të rrëmbyera të lumit.


Urdhëruesi i ndërtimit të më të bukurës urë të gurtë me shtatë harqet si të ylberit, sundimtari i fuqishëm i qytetit, Ahmet Kurt Pasha, na gjeti në rrjedhën e kësaj ngjarjeje të çuditshme.


Hipur mbi kalin e tij pullali na vështroi me një buzëqeshje të fshehtë si të kishte rënë në shteg të shqetësimit tonë. 

Urdhëroi një nga shoqëruesit t’i sillte një qese me florinj, që ia bën dhuratë lumit të pabindur, si të na thoshte: 

“… Kot ju shkon mendja për keq, nuk kam për t’i kursyer florinjtë, mposhteni lumin e pabindur dhe ndërtojeni urën sa më të bukur e sa më shpejt”. 

Kthen  kalin dhe largohet në krye të kalorësve që e shoqëronin.


Sundimtari i fuqishëm i qytetit, Ahmet Kurt Pasha, s’kishte si të na e njihte shqetësimin. Edhe po të na pyeste, s’kishim për t’ia rrëfyer. Të fshehtat e punës i mbanim për vete.


Ditët kalonin me mërzi.


Lumi i pabindur priste largimin tonë. Ne prisnim nënshtrimin e tij. 

Në kufijtë e këtij dyluftimi, më i riu midis nesh, na kthen në majën e atij shkëmbi që ngrihej buzë ujërave të rrëmbyera të lumit të pabindur, për të na vështruar sërish nga afër, si në ditën e parë, punën tonë të padukë, jo vajzën e bukur, por shtatoren e saj, që e kishte gdhendur në dru të butë në orët e papuna të ditës, kur i mërgohej vështrimit tonë.


Pikërisht në këtë çast ndodhi ajo që nuk na e merrte mendja: hija e shtatores zbret nga shkëmbi, kridhet në ujërat e lumit të pabindur dhe përqafohet me të në një dashuri të pashoqe e të padëgjuar, si të ishte Bukuroshja e Ujërave. E lumi qetësohet,… qetësohet,… qetësohet…


Për ta mbajtur të gjallë në vite këtë dashuri të pazakontë e për ta bërë të qëndrueshmre Urën e Gurtë me shtatë harqe që nisëm ta ndërtonim, në këmbën e parë të saj, nga krahu i kodrës ku hedh shtat kalaja e vjetër e qytetit, në një dritare, pas hekurave të kryqëzuara, vendosëm, me vështrim nga rrjedha e poshtme e lumit, shtatoren e asaj vajze, që e thirrëm Bukuroshja e Urës.”

*

Kjo ishte ajo që desha t’ju rrëfeja për Urën e Gurtë me shtatë harqe si të Ylberit, që ngritëm mbi shtegun më të ngushtë ku kalon lumi i pabindur i qytetit e ku mblidhen Erërat e tërbuara të Vitit. Agim Mehqemeja

Te një krua në ca lëndina

Kishin shkuar ca muaj. Pluhuri i kohës po bënte çudirat e veta. Valbona dhe Kastrioti kishin përballuar ç’ishte e mundur të përballohej. Gëzime të mëdha po zbehnin çurgje gjaku të derdhura badjava. Po afronte dasma, ishte zgjedhur e pëlqyer edhe paja. Nënat dhe motrat po tëhollnin bakllavatë, dajot patën porositur sazet. Dhëndrri dhe nusja po shkonin të merrnin tapitë e pronave. Ecnin sa mundnin, lavdëronin Zotin dhe shenjtorët. S’gjenin dot fjalë të gëzonin edhe tërë botën.


Valbona qe bërë më e dhimbsur, Kastrioti më i heshtur. Ajo tani ecte në atë krah të Kastriotit që ai nuk e kishte më krah. As njëri dhe as tjetri, nuk pyesnin e nuk përgjigjeshin të ishin lodhur apo jo, në duhej të ecnin  më ngadalë apo më shpejt. Më tepër se ç’e dinin ata pse  nuk duhej të pyesnin dhe pse nuk duhej të ankoheshin, s’kishte kush ta dinte tjetër.


Te një krua, i rrethuar me drurë bliri dhe lajthi, Kastrioti mbajti këmbët, mbështeti kokën ndërmjet gjinjve dhe gushës së Valbonës, hodhi sytë nga ca lëndina të qendisura me  luleshtrydhe e belbëzoi:


-I shikon? Paskan shpëtuar. As janë shkelur e as janë tharë. Ende gjenden njerëz të mirë, burime me ujë dëbore dhe lëndinëza të stolisura. Kam etje! Ulemi? Ndoshta...


Valbona i puthi flokët e zezë, zbriti në ballë, pastaj te sytë, gjersa u bashkuan buzë më buzë. Të lidhur qafë më qafë e bel më bel u gjendën në mes të lëndinëzave dhe burimeve me ujë dëbore rrethuar me lajthi dhe blir.


Një vejushe e këtyre anëve, zbriste e ngjitej, mbushte ujë te ky krua, bënte vapën në këto lëndina qante edhe hallet  bashkë me to! Këtu, në anë të rrugës, te ky krua dhe këto lëndinëza, qe ngritur në këmbë një shkëmb i zi. Në këtë shkëmb të zi ishte mbërthyer edhe një pllakë e errët, një fotografi dhe një emër e mbiemër. Këtë mbiemër të shkruar në këtë pllakë, mbante edhe vejusha. Ajo vendoste këtu, ditë për ditë, lule nga lulet e lëndinave dhe të blirëve të këtij vendi, lante edhe pllakën e mermertë  me një shami të stolisur me ngjyra kuq e zi të lagur me ujin e kroit ndanë rrugës. Te ky krua dhe në këto lëndinëza ajo i pati falur çupërinë emrit dhe mbiemrit  të shkruar në atë pllakë të errët të gozhduar në atë shkëmb të zi. Pas goxha vitesh, në një mesditë, vejusha bëri edhe ca sehire mbi sehire. Nxori edhe merake e inate, dufe dhe derte! Se ç’pa me sy e se ç’dëgjoi me vesh, i rrëfen e betohet edhe sot e këtyre ditëve:


-Gra, gra. Po mbush dalngadalë të tridhjetë e pesat. Por ... ç’pashë atë mesditë, s’kam parë e s’kam dëgjuar në tërë këto vite. Për këtë kokë e për atë emër në atë pllakë, as shtoj e as lë eksiq. Dritë e hënë ajo, yll e diell ai. Gjezdisën e gjezdisën në lëndinat, pinë edhe dy-tri herë ujë në krua, u dehën me erën dhe frutat e luleshtrydheve, u ulën nën hijen e një bliri me gonxhe të sapohapura, s’dinin ç’bënin. Gra, gra! Putheshin e tulateshin, tulateshin e putheshin. Nure mbi nure. Pastaj çoç  psherëtinin, derdhnin edhe lot. Lot pse derdhnin xhanëm? Botë e ngatërruar. Kushedi sa kohë dhe punë i është dashur të madhit Zot për të krijuar atë dritë e hënë, atë yll e diell. Çupa qe pakëz e imët, por e njomëz -e njomëz. Flokët e saj ngjanin si dy cërka ujë me portokallet në ditët kur u vjen vakti e ndahen nga krahët e nënave dhe mbulohen në gji a.. kushedi se ku nga  baçevanë sevdallinjë. Sytë? As i rrëfej, as i shkruaj dot. Ah, të isha mashkull. Djali? Ç’të të rrëfej më parë e ç’të lë më pas! Flokët korp- korp të zezë. Vetullat leshtore, hark-hark. Buzët? Lëng qershie. Pakëz të trasha. Mollëzat e faqeve flakë të kuqe. Kastile për ta puthur edhe çupa, edhe nusja. Fund e krye perri. Por... ç’e do? Tërë ato nure mbi nure, i venitte mënyra si ecte. Baba Tomori e di se ç’ka ndodhur me atë djalë. Ç’bënte ajo... drita dhe hëna? Gra, gra! I ngjitej në atë krah që ecte çalë-çalë dhe nuk i shqitej. E puthte dhe qante. Qante dhe e puthte. Ndillte gëzim apo dhimbje. Allahu dhe vetë ata e dinë. Të isha unë në vendin e tyre pa... dinja vetë se ç’bëja. S’kemi që s’kemi kismet. Mirë thotë kënga e malësorit: “Kur u ndanë këto na ranë!” Në ca çaste moj gra, moj xhaneni, sesi më erdhi. S’qesh as atje as gjëkundi. Më ra vilani. Megjithatë, yllit dhe hënës, nuk u dola në sy, u mbështeta pa një lajthie. E kam vath në vesh, ja këtu. Ma ka lënë amanet mamaja. “Është mëkat mbi mëkatet,- më thoshte ajo,- të turpërohen të rinjtë në çastet si këto”. Njëri borzilok e tjetra trëndelinë. Unë si unë. Në mes të ferrave dhe hithrave. Më besoni. Që nga ajo ditë e këtej s’jam më në vete. Natë për natë më aviten dhe shikoj soj-soj ëndrra. Ai... djali, një natë më del si yll e diell, plot ledhe e përkëdheli. Në ato çaste, moj gra, moj xhaneni, s’ka gjumë. Nuk e di se ku ndodhem e ç’po bëj. Një natë tjetër e shikoj si zezak. Po, po zezak. Stërr të zi. Të uritur, të pangopur, e të egër! Megjithatë, unë bëj si bëj. Një natë më avitet amshor! Amshori hingëllin, unë e mbaj për freri. I rrëfej  edhe grazhdinë, e përkëdhel, e... Një natë tjetër më shtiret si lipës. Në këto net unë torolisem e arakopem, por edhe më dhimbset e më vjen si nakati. Një natë tjetër më del si ... Gra, gra! Ca yrnekë nuk rrëfehen as me burrat as me gratë. Megjithatë, me djalin yll e diell, po bëj si po bëj, kurse ajo... çupa si dritë e si hënë, aq sa po më dhimbset, po kaq edhe po më tërbon. Mos qeshni e mos u çuditni. Shpesh aty nga mesnata, e shikoj toidho si kokërr portokalle, bërë e pa bërë. Katil dhe horra, pa besë e pa fe, pa frikë e pa turp, e lakmojnë sa e lakmojnë, pastaj e... Eh, gra, gra! Ç’të të rrëfej? E shtrydhnin e shtrydhnin, aq sa mbushet një kazan plot me një lëng të frikshëm e të çuditshëm, i ngjashëm me djersën dhe gjakun e femrave. Ata, katilët, shndërrohen në shushunja dhe ... Në këto çaste, unë s’jam unë. Çakërrisem. S’vë  dot gjumë në sy. Lutem e lutem, kërkoj edhe ndihmë. Ndihmë... gjëkundi. Net- net çupa dritë e hënë, më del si zanat e maleve. Më e bukur se të bukurat e dheut. Le e le, po bënë edhe naze mbi naze. Meshkujt braktisin femrat e tyre dhe vrapojnë pas dritës dhe hënës. Ata i përgjërohen, ajo harbohet, unë tërbohem!


Gra, gra! Se ç’po ndodh me mua, as vetë nuk e di, por për një gjë u betohem. Atë mesditë, qëndrova në ato lëndinëza dhe tek ai krua, gjersa ajo çupa hënë e dritë dhe ai djali yll e diell, bënë ç’bënë morën rrugën tatëpjetë. Unë as e gjallë e as e vdekur u ngjita në gërmadhën time. Këtu po i lutem Zotit natë e ditë ta rrëzoj çatinë  dhe unë të mbetem brenda. Zoti, mazallah se do. Më besoni, s’jam mirë. As po zbres në lëndina, as po lag buzët e thara me ujë të ftohtë  nga ai krua!


Është mirë apo s’është mirë, vejusha po zbret  a s’po zbret në ato lëndina e tek ai krua, e di vetë ajo, por një e vërtetë duhet besuar! Valbona dhe Kastrioti, pinë ujë në atë krua, u çlodhën ca çaste në ato lëndinëza dhe pastaj morën rrugën tatëpjetë, andej nga qenë nisur, pa e ditur se...


Në këtë krahinë ka mbetur e nunuriset kënga:


Te një krua, në një lëndinë,


Një borzilok, një trëndelinë,


ku po shkojnë e nga po vinë?


Oh, nëno! Pyesni Perëndinë!

Fragment nga romani “Digjen të gjallë, gjykohen të vdekur”.

Safet Kuqi

Familja sportive Durra
Në historikun e sporteve të Beratit numri i sportistëve është i madh. Ata kanë zëvendësuar njëri-tjetrin. Është e natyrshme se jo të gjithë sportistët që janë aktivizuar  në vite, mbahen mend, sepse edhe i harrojmë, por kurrsesi sportisti nuk e harron karrierën e sportit sado e shkurtër të ketë qenë. Një gjë është e qartë, se sportistët nuk i harron historia e sporteve në Berat.


Unë si gazetarë sportiv, që po punoj edhe për historinë e sporteve, të them të drejtën, kisha harruar që Murati, i madhi i familjes Durra, tashmë myfti i Beratit, të ketë luajtur futboll me të rinjtë e “Tomorit”, pastaj me ekipin e Poliçanit, po kështu vëllai i tij Veliu dhe Neritani, djali i Resulit.


Pra, familja sportive me 5 futbollistë e 1 shtangist është ndër familjet me më shumë pjesëtarë në sport. Është kjo arsye që jam ndalur për të shkruar diçka për lexuesin.
Murati, dikur futbollist, tashmë 

myftiu i Beratit

Murati e nisi më herët rrugën e sportit në familjen Durra. U aktivizua me ekipin e të rinjve “Tomori”. Ngaqë ishte mësues në Zgërbonjë, fshat afër Poliçanit, aktivizohet me ekipin e këtij qyteti. Luante mesfushor, shquhej për shkathtësi e shpejtësi.


Në kujtimet e bukura të jetës sportive dy prej tyre janë të veçanta, atëherë kur vëllezërit, Murati e Resuli janë në ekipe kundërshtare. Në vitin 1973 në ekipin e Poliçanit luante Murati dhe në atë të Pogradecit Resuli. Takimi luhet në Pogradec. Një vit më vonë në Poliçan luan “Tomori”. Murati dhe Resuli janë në ekipe kundërshtare.

Jahjai, ustai i shtangës


Trajner shtangist në familjen Durra që nuk u aktivizua  në futboll. Figurë e njohur e shtangës në gjithë vendin. Nuk mbaj mend se sa shkrime dhe intervista janë bërë me Jahjanë. Di vetëm që është ndër trajnerët e klubit shumësportësh “Tomori” që ka sjellë  më shumë trofe e kupa në Berat. Specialistët para veprimtarive kombëtare, para-shikimin e vinin për zënien e vendit të dytë dhe të tretë, pasi të parin e kishte Jahjai.


Të rinjtë Vasil e Mihal Hoço, Mehdi Kajo, Theodhor Maksuti, Mehmet Xhezo përbëjnë brumin që gatoi trajneri Jahja Durra, ustai i shtangës siç e quanim.


Aktualisht ai stërvit ekipin e të rinjve.

Yzeir Durra peshëngritës 

Ka përfaqësuar “Tomorin” në veprimtari kombetare me trajner Fehmi Telegrafin. Është aktivizuar në rolin e gjyqtarit të peshëngritjes dhe mundjes. 

Veliu që pati largim të parakohshëm 
Luajti pak futboll. U aktivizua  me ekipin  e të rinjve dhe me ekipin “Shpresa” të Tomorit. 


Trajneri  i tij më pati thënë që largimin  e tij nga futbolli nuk e prita mirë, pasi ai ishte i aftë dhe me gjak sporti.

Resuli që ruan një kujtim të veçantë nga mjeshtri  i merituar Fatmir Frashëri
Aktivizohet me ekipin e të rinjve në vitin 1967, së bashku me Cen Maten, Mehmet Xhekën, Tajar Spahon. Grumbu-llohet në ekipin kombëtar të të rinjve së bashku me Nard Bakallin dhe Cen Maten.


Në vitin 1969 luan me ekipin e parë “Tomori” me trajnerët: Sabri Behri, Mandi Xhamo e Miço Ndini. Aktivizohet me ekipin e Pogradecit ku luan edhe në takimin ndërkombëtar me të rinjtë e Kinës.


Karakteristikë da-lluese tij: model në lojën kolektive, gjuajtje të forta dhe krosime të sakta. Resuli shquhej për korrektësi dhe nëse atëherë do të luhej me kartela, Resuli nuk do ta kishte provuar as të verdhën. Dhe një tjetër karakteristikë: Resuli mbahet futbollisti më i thjeshtë dhe i heshtur i “Tomorit”.


 Nga jeta e tij sportive më tregon dy mbresa të thella. 


Në Tiranë luanim me “Tiranën”. Mbrojtësi Fatmir Frashëri më mbulonte mua që në atë takim isha  i ri. Një tifoz më ofendon gjatë  lojës. U hutova aq shumë sa Mjeshtri Frashëri më kuptoi dhe m’u afrua  duke më thënë: “Mos u huto! Luaj pa frikë, kështu e kanë tifozët”. Pra, unë dëgjova një inkurajim nga kundër-shtari direkt imi, tamam sikur në ring një boksier të inkurajojë kundërshtarin. 


“Një qëndrim të tillë, më thoshte Resuli, nuk e kam dëgjuar të ketë ndodhur ndonjëherë. E ndodh kështu me Fatmirin, i njohur si futbollist e mbi të gjitha   njeri model.


Kujtimin tjetër, më thotë Resuli, e kam për një kronikë loje. Luanin në Berat me “Besën”. Gjuaj fort. Tundet porta e portierit Harkaxhiu, topi përplaset me tranvers e pastaj në vijë fatale, përsëri në tranverse e në vijë fatale. Pluhuri i bardhë gëlqeror u ngrit lart po ashtu dhe topi që përfundoi në rrjetë.

Bledi që i dha lamtumirën “Tomorit”.
Portieri elegant shtatlartë vlerësohet për disa cilësi që e ka bërë si në mbrojtjen e “Tomorit” dhe në atë të “Besës”, ku luan sot e që është pika më e fortë.


Bledi guximtar, indivit me kërcime e pritje spektakolare, pa harruar edhe pasionin që i karakterizon Durranjakët.


Bledi i vogël premtonte se kishte të ardhme. Ka meritë për rezultatet e ekipit  të të rriturve dhe të të rinjve. Në disa takime ka qenë personazhi kryesor i fitores së “Tomorit”.


Tashmë Bledi luan me “Besën”. Është larguar  ashtu sikundër edhe 3 futbollistë të tjerë. Kuptohet që Berati nuk di të trajtojë futbollistët cilësorë, si Bledin, ndaj edhe ai ka “fluturuar” atje  ku e vlerësojnë shumë. Sidoqoftë këtë talent që ka ende karrierë të madhe për të bërë, “Besa” nuk do ta ketë të përhershëm.


Neritani futbollist që është në emigracion

Në ekipin e fëmijëve me trajner Avenir Bejo u aktivizua edhe Neritani, djali i Resulit. Kuptohet se në familjen Durra sporti kishte zënë vend të rëndësishëm në bisedat e ditës. Luante mirë, trajneri thonte se ka të ardhme pasi ka shumë cilësira  si të Resulit.


Vlash Pambuku
